
Вайна пасьля вайны 
 
 
Ужо з восені 1943 г. па вясну 1944 г. з усходніх раёнаў Беларусі было 

забрана каля 8 тыс. маладых рабочых на аднаўленьне Сталінграда, 
нягледзячы на неабходнасьць уласнай адбудовы. Летам 1944 г. Чырвоная 
Армія папоўнілася на Беларусі 755 тысячамі воінаў. Без ўсялякага 
вайсковага досьведу іх кінулі на штурм Пулаўскіх вышыняў на Вісьле, 
Кэнігсбэргу, дзе яны тысячамі гінулі. Усьлед  за арміяй у беларускія 
гарады і вёскі ўступілі апэратыўныя групы НКУС і НКДБ. Неўзабаве тут 
склалася яшчэ больш разгалінаваная сетка рэпрэсіўных органаў, чым 
існавала да вайны. Беларусаў ня сталі перасяляць у Сібір, як тое 
сьцьвярджала нямецкая прапаганда. Але і хоць бы частковай амністыі 
яны не дачакаліся. Каля 80 тыс. акаўцаў разам з сем’ямі былі вывезены ў 
глыбіню СССР. Усе, хто хоць неяк, каб выжыць, супрацоўнічаў зь 
немцамі, абвяшчаліся здраднікамі. 
Чырвоная Армія сустрэла ў Ашмянскім, Астравецкім і Смаргонскім 

раёнах незвычайна заможных для ваеннага часу сялянаў, якія мелі па 3-
5 кароваў, 2-4 кані, двухгадавыя запасы хлеба ды статкі дробнай 
жывёлы. Саветы адразу ж пачалі ўсё гэта рэквізіраваць, а мужчынаў 
гвалтам забіраць у армію, адпраўляць на Ўрал і на шахты ў якасьці  
рабочых. Часам арганізоўваліся аблавы з сабакамі. Сялянаў гвалтам 
заганялі ў калгасы. Зразумела, што частка сялянаў не прызнавала 
савецкай улады, хавалася ў лясах, зьнішчала камуністаў і падтрымлівала 
акаўцаў. А тыя не спыняліся і перад забойствам камуністаў, іх сем’яў. 
Тэрарызаваліся ўсе, хто падтрымліваў савецкую ўладу. З восені 1944 г. 
акаўцы адмовіліся ад узброенай барацьбы, а 19 студзеня 1945 г. Армія 
Краёва польскім урадам была ўвогуле распушчаная. 
Але антысавецкі партызанскі рух працягваўся. У чэрвені 1944 г. 

Беларуская незалежніцкая партыя (БНП) пакінула ў тыле Чырвонай Арміі 
некалькі кансьпіратыўных выведгрупаў. Летам таго ж году  лідэр БНП 
Усевалад Родзька спрычыніўся да стварэньня навучальнага цэнтру 
абвера ў Дальвіцы (Усходняя Прусія), які рыхтаваў беларусаў для 
дывэрсійнай працы на Бацькаўшчыне ў зманлівай надзеі на англа-
амэрыканскую вайну з СССР. У лістападзе 1944 г. на тэрыторыю 
Беларусі быў закінуты атрад (27 чал.) на чале з Міхалам Вітушкам, які  
кіраваў партызанскімі атрадамі, аб’яднанымі, праўдападобна, ў 
арганізацыю “Чорны кот” або Беларуская вызвольная армія. На Палесьсі 
(Берасьцейская вобласьць) з часоў вайны працягвалі незалежна 
дзейнічаць апошнія атрады Беларускай народнай партызанкі і сілы 
ўкраінскага супраціву. Была арганізавана і ўступіла ў змаганьне з 
савецкай уладай Беларуская дэмакратычная армія, зьвесткі пра якую 



пакуль вельмі няпэўныя. Да сярэдзіны 1950-х гадоў  дэсанты ў БССР 
наладжваліся беларускімі іміграцыйнымі арганізацыямі. Але існаваў і 
стыхійны супраціў, калі прадстаўнікі мясцовага насельніцтва паасобку 
ці групамі шкодзілі савецкай уладзе. Удзень яны былі мірнымі жыхарамі, 
уначы – партызанамі. Да 1948 г. існаваў і крымінальны бандытызм. 
Партыйныя дакумэнты архіваў сьведчаць: да пачатку 1947 г. савецкія 
органы бясьпекі БССР ліквідавалі 814 падпольных арганізацыяў і 
ўзброеных атрадаў па 40-50 чалавек, у тым ліку 667 польскіх, 97 
беларускіх, 23 украінскія і 27 іншых. Савецкая ўлада да гэтага часу ў 
барацьбе з узброеным падпольлем згубіла 924 чалавекі забітымі. 
 У 1948-1949 гг. “лясныя браты” дзейнічалі яшчэ актыўна. 

Антысавецкая барацьба мела маўклівую падтрымку сярод мясцовага 
насельніцтва. Але ўзьняць зьнясіленых вайною людзей на масавую 
барацьбу супраць узноўленай бальшавіцкай дыктатуры не ўдалося. 
Гарады і вёскі кантраляваліся аддзеламі Чырвонай Арміі і НКУС. 
Партызанскі рух паступова прымаў форму ўзброенага падпольля і ў 
некаторых раёнах пратрымаўсяда канца 1950-х гадоў. Адны атрады былі 
зьнішчаныя, некаторыя самараспусьціліся, іншыя прабраліся за мяжу. У 
1946-1949 гг. органы НКУС выявілі  больш за дзесяць нелегальных 
аб’яднаньняў сярод студэнцскай і школьнай моладзі. Беларуская 
падпольная арганізацыя пад кансьпіратыўнай назвай “Чайка” з 1946 г. 
дзейнічала ў Слоніме, у Баранавіцкім настаўніцкім інстытуце, на 
Берасьцейскім чыгуначным вакзале, у Жыровіцкім сельскагаспадарчым 
тэхнікуме і Ганцавіцкай пэдвучэльні. Ролю каардынатара выконваў 
“Цэнтар беларускага вызваленчага руху”, кіраўніком якога выступаў 
Васіль Супрун. У 1946-1947 гг. у Наваградку існаваў “Саюз вызваленьня 
Беларусі”, а ў Глыбоцкай і Пастаўскай пэдвучэльнях — “Саюз беларускіх 
патрыётаў”. Дзейнасьць падобных маладзёжных арганізацыяў была 
выяўленая ў мястэчку Лебедзева Маладэчанскага раёну (1948-1951), 
Лідзе (1950-1951), Мядзеле, Смаргоні (1947-1950), Пінску і нават у 
Полацку і Менску. Моладзь асуджала русыфікацыю і выступала за права 
на вывучэньне беларускай мовы, культуры, гісторыі. Канечную ж мэту 
сваёй барацьбы яны бачылі ў выдзяленьні Беларусі з Савецкага Саюзу і 
стварэньні незалежнай беларускай дзяржавы. У некаторых раёнах 
заходняй Беларусі ў 1946-1949 гг. дзейнічала падпольная арганізацыя 
людзей больш сталага ўзросту над назвай “Саюз змаганьня за 
незалежнасьць Беларусі”. Часам агенты службы бясьпекі правакавалі  
маладых людзей на патрыятычныя ўчынкі з мэтай выяўленьня 
патэнцыяльных ворагаў сталінізму. Аднак ня ўсе падпольныя 
арганізацыі былі выкрытыя. Антысавецкае польска-беларускае 
падпольле пратрымалася ў заходняй Беларусі да 1952 г.  
За ўсімі гэтымі трагічнымі і гераічнымі падзеямі стаялі людзі.  
Доўгі час у нас не было прынята прыслухоўвацца да голасу народу. 

Асноўнай крыніцай для гісторыкаў служылі партыйныя рэзалюцыі і 
пастановы. Апошнім часам ва ўсім сьвеце гісторыкі шырока 
выкарыстоўваюць успаміны сьведкаў мінулага. Для таго ёсьць 
спэцыяльныя мэтодыкі, так званай, вуснай гісторыі. Толькі ня так шмат 
жадаючых імі карыстацца ў Беларусі. А час ідзе. Чым больш аддаляюцца 
гістарычныя падзеі, тым менш становіцца іх сьведкаў. Трэба 



пасьпяваць. Аўтары-укладальнікі гэтай кнігі пасьпелі знайсьці на 
Валожыншчыне, Драгічыншчыне, Іўеўшчыне, Маладэчаншчыне, 
Нясьвіжчыне, Слонімшчыне, Смаргоншчыне цікавых людзей і ўпрасілі іх 
загаварыць. Адкрылася жорсткая праўда і няскоранасьць духу жыхароў 
Беларусі. З расказаў відавочцаў паўсталі жудасныя эпізоды і дэталі  
“нашай Чачэніі”, нашай вайны пасьля вайны, якая доўгі час 
замоўчвалася. Вялікі і асноўны ўклад у вывучэньне некалі забароненай 
тэмы ўнес Сяргей Ёрш. І гэтая кніга, у стварэньні якой удзельнічаў 
Сяргей Лескець, зьяўляецца працягам даўняй і крапатлівай працы 
вядомага дасьледчыка і журналіста. 

 Захар Шыбека, доктар гістарычных навук, прафэсар 

 

 
 
 
 
 
 
 



ЧАСТКА 1 
 

ВАЛОЖЫНШЧЫНА 
 
ВЯРБІЦКІ Ян 
 Жыхар в. Камень Івянецкага п/с Валожынскага раёну, 1927 г.н.: 
— Ці былі ў пасьляваенны час каля Івянца партызаны, якія 

дзейнічалі супраць савецкай улады? 
— Былі браты Рэвуты, свае хлопцы. Іх мне шкада, я за іх маліўся... 

Забілі хлопцаў у кастрычніку, у 50-я гады. Яны хаваліся. Анцік Рэвут быў 
добрым шаўцом, а Янэк Рэвут — краўцом. Зь якога году быў Анцік, ня 
ведаю, а Янэк — з 1920-га. Яшчэ адзін брат, Пётрык, быў з 1926-га году. 
Я зь імі ў школу разам хадзіў.  

Анцік самагонку гнаў і яго злавілі міліцыянты. А нейкі яго далёкі 
сваяк служыў у міліцыі, і ён яго “ўпусьціў”. Так Анцік пачаў хавацца. 
Тады міліцыя пачала чапляцца да Янэка, каб здаў брата. Наш участковы 
Чарашко прыходзіў да іх маткі, як амністыя была абвешчана, і казаў: 
“Скажы Антону, хай ідзе дамоў, яму ўжо нічога ня будзе”. Але ён усё 
роўна баяўся  і не выходзіў зь лесу. А яшчэ быў Радзюк, які быў баявым 
хлопцам. З-пад Валожына родам, гімназію польскую скончыў. Ён 
прыходзіў да нас з Рэвутам. Я яму сала выносіў, даваў. Прыйдуць уночы, 
папросяць, дык што ж?..  

— А Радзюк чаго хаваўся? 
— Вучаны быў! Каб не хаваўся, ужо на Сібіры быў бы. Яшчэ быў у 

гэтай групе Садоўскі Мечык. Калі Янэка сталі цягаць, ён пайшоў у лес. 
Але да таго Янэка забралі да Івянца, у НКВД, якое было ў будынку, дзе 
цяпер музэй [Дзяржынскага]. Ён адтуль уцёк і пайшоў да іх хавацца. 
Ягоныя надзорцы якраз паразьбіралі і чысьцілі зброю. У гэты момант і 
шмыгнуў ад іх Янэк Рэвут. Праз платы пераскокваў, жакетку па дарозе 
сваю скінуў. Я ўжо казаў, што і Радзюк далучыўся. Чатырох іх стала. 

Тады ўжо Пётрыка сталі цягаць у НКВД ды Казюню, Казіка 
Садоўскага. У падвал іх пасадзілі ў НКВД. “Ты знаеш што, Казік, я праз 
гэтае акно ня вылезу, — кажа Пётрык. — Я цябе падсажу, ты вылезеш, 
тады адчыніш дзьверы і пойдзем”. Так і зрабілі. І яны пайшлі хавацца. 
Адразу скіраваліся ў Рудню Налібоцкую. Але спачатку Мечык, Радзюк, 
Анцік і Янэк іх не прымалі, бо думалі, што яны падасланыя... 

Вывараць у лесе была, і каля яе яны зрабілі барак, абнесьлі яго 
палатном, каб ня сыпалася нічога. Кругом гэтага бараку правялі шнурок, 
а ў бараку — званочак павесілі. Часам хто будзе ісьці, шнурка ня 
ўбачыць, а званочак зазьвініць. Вось Манька Язэпчыкавая зь Пятрылавіч 
зьбірала там брусьніцы. Званочак зазваніў, яны выйшлі. А тут яна. 
Хлопцы ёй сказалі, каб нікому нічога не казала. А яна пайшла і адразу 
заявіла ў НКВД. І прывяла іх, паказала, дзе хлопцы ў лесе жывуць. І як 
ішлі энкавудысты, таксама на гэты шнурок натрапілі. Як ён зазваніў, 
хлопцы кінуліся ўцякаць. А энкавудысты па нагах пачалі страляць, дык 
Пётрыка і паранілі, у калена. Пётрык дастаў рэвальвэр і застрэліўся. А 
Казюня пабег на дарогу, што ішла ў Налібоцкую Рудню. Якраз прамгас 
вёз грошы. А Казюня  ведаў гэта. Яны ж тут лес выразалі. Ён ведаў, хто 
выплачвае, касірку знаў. Казюня машыну затрымліваў, яна не 



спынілася. Тады ён вінтоўку наставіў і яна стала. Кажа: “Давай грошы!” 
Касірка: “Няма”. Казюня пачаў глядзець і знайшоў грошы — 50 тысячаў 
рублёў. Ён схапіў гэты чамадан, адкрыў, паглядзеў, ці грошы там. Дык 
пачка — 3 тысячы рублёў — вывалілася была... Ён грошы ўзяў і пайшоў у 
лес. 

Хадзіў Казюня да Габрусянкі, гэтай Манькі, што называлі. Хадзіў да 
дзяўчыны, а    бацькі яе пазычылі ў яго гэтых грошай. Падаткі трэба 
было заплаціць. У калгас яны не ўваходзілі, таму падаткі накладалі  
вялікія. Дык яны пазычылі ў яго гэтых грошай. А пасьля ён прыходзіў да 
іх, каб аддалі. А яны ўсё казалі, што “грошай няма”, “яшчэ не сабралі”. 
Аднойчы прыйшоў, і яны кажуць, што грошы ёсьць. А ён захацеў, 
кабпадстрыглі яго. А яны бах яму ў вісок! І забілі Казюню. І везьлі яго, 
каб выкінуць у лесе, але якраз кабыла жарабілася ў аглоблях каля 
Забор’я. Яны тады палажылі забітага каля кладкі. Усё. Хто там будзе 
высьвятляць, кім ён забіты...  

А Рэвуцікі пайшлі і забілі гэтую Маньку ў Пятрылавічах. Прозьвішча 
яе ня ведаю. І спалілі хату ці гумно яе за тое, што яна “падсказала” 
НКВД. Тады Мечык тут яшчэ быў, хаваўся, брат яго. І ў іх, у Садоўскіх, 
быў пароль. Калі я быў брыгадзірам, як сядзем выпіваць, дык заборцы 
гэта ўсё расказвалі. Там, каля хаты, быў калок і на ім павінна была 
вісець ануча. Калі вісіць, нельга заходзіць у хату. А швагер, Паўлік 
Казлоў, калісьці быў у легіёнах, тут застаўся, і ён гэта добра знаў. Казлоў 
заявіў у міліцыю. Яны прыйшлі, анучу зьнялі.  У хаце быў Мечык. І вось 
ідуць гэтыя НКВДысты. У Мечыка была пістоль-машына, і ён адразу яе  
зьняць хацеў, але яны па ім рэзнулі разрыўнымі — папалам расьсеклі 
яго. І яму пальцы адбілі якраз на руцэ. Дык ён зубамі затвор хацеў 
перадзёрнуць. Яны паўтарылі, і яго на месцы, у хаце забілі... Мечык 
Садоўскі вельмі гарачы быў хлопец, хуткі такі...  

— А што было з астатнімі? 
— Радзюк паглядзеў, што тут такія справы, і ўцёк у Англію. 

Прабраўся. Ён там меў нейкія сувязі. Ён сьмелы быў. Прыйдзе на Івянцы 
ў сталовай паесьць, запіску напіша, што “кушал Радзюк, очень вкусно 
было”. І пайшоў.  

Яны неяк паехалі ў Куль, краму абабралі. Гэты Радзюк яшчэ, мусіць, 
тады быў, Анцік, Янэк, Мечык. І недзе на Макацёўшчыне лазьнечка 
была, дзе яны сядзелі. Праз колькі гадоў яе разабралі, прывезьлі ў 
сельсавет і аддалі Кулікоўскаму на дровы... А тады там НКВДысты ранілі 
Анціка. Ён таксама сам сябе застрэліў. А Янэк працягваў хавацца, ужо 
адзін застаўся. Хаваўся, аж пакуль і яго не забілі. Гэта было ў 1952 годзе. 
Яго мёртвага прывезьлі міліцыянты...  

— Камандзірам хто ў іх быў? 
— Радзюк. 
— Гэта была польская група  ці беларуская, альбо тут нельга 

вызначыць яе нацыянальную прыналежнасьць? 
— Тут ня ясна. Тут усе чакалі, што вось-вось будзе зьмена — 

пераменіцца ўлада. Вось яны і пайшлі хавацца і ўсе загінулі. Рэвутаў 
было пяць братоў: Вітэк быў кульгавы, тады Анцік, Янэк, тады Стась і 
Пётрык. Дык Стася (1923 г.н.) ў блякаду немцы забілі. 

— А хто казаў, што Радзюку ўдалося ўцячы? 



— Людзі гаварылі, што ўцёк. Ён быў недзе з 1920—21 г. н. Згадваю 
яшчэ такі выпадак. У нас у старой хаце быў сход, які вёў Сьвінухоў, 
савецкі агітатар (ён граматны хлопец быў, пасьля працаваў дырэктарам 
школы, зь Пінскай вобласьці прыехаў). Прыходзіць Янэк зь лесу. Цётка 
была на панадворку. І ён мяне выклікаў з хаты. Я выйшаў, Янэк мне 
кажа: “Я застрэлю Сьвінухова!”. “Янэк, — кажу, — братка, што ж ты 
зробіш? Ты ж улады гэтым не пераменіш!”. “Дай літар гарэлкі і кусок 
сала, ня буду страляць”, — гаворыць ён. Я на гарышча залез, наліў літар 
гарэлкі, адкрыў кубелец, узяў кусок сала. Вынес яму. “Пойдзем цяпер 
спалім канюшню з коньмі”, — кажа. А ўжо калгас быў. “Янэк, — кажу, — 
ну што ж вы гэтым зробіце?! Вы ж людзей пагубіце. Спаліце коней, а 
чым соткі садзіць людзям? А ў калгасе чым працаваць?” Паслухаў ён 
мяне... 

— Акрамя іх не было тут іншых групаў? 
— Не, не было.  
— Вы кажаце, людзі чакалі, што вайна будзе? 
— Так. Чакалі, што будзе перамена. Слухалі радыё. А там адныя на 

другіх валілі. Адчувалася, што вось-вось пачнецца... Радыё слухалі 
заходняе — Бі-Бі-Сі. Прыёмнік быў самаробны, з навушнікамі. Ён у мяне 
і цяпер ёсьць.  

Камэнтар: Паводле дасьледчыкаў Ермаловіча і Жумара, партызанскі 
аддзел Радзюка актыўна дзейнічаў у Валожынскім і Івянецкім раёнах з  
1946 г. Пасьля г ібелі Радзюка ў 1949 г., камандзірам аддзелу стаў 
Шыдлоўскі. У 1950 годзе адбылося аб’яднаньне партызанаў Шыдлоўскаг а 
з групай братоў Мятліцкіх, якая дзейнічала ў Радашковіцкім раёне.  
Аддзел быў ліквідаваны савецкімі органамі дзяржбясьпекі. 

(Ермолович В., Жумарь С. Огнём и мечом. Хроника польского 
националистического подполья в Беларуси (1939 – 1953 гг.). Мн., 1993, б.  
93) 

Запіс зроблены Сяргеем Яршом 28 верасьня 2003 г. 
 
КАЗЛОЎСКАЯ Валянціна (1926  — 1977 ) 
Жыхарка в.Узбалаць Валожынскага раёну: 
— Пасьля вайны, у годзе 1946-ым, неяк праяжджалі ля нашай вёскі 

якіясь савецкія актывісты, дык “зялёныя” абстралялі іх машыны і ўсіх 
пазабівалі. А пасьля на адну з машынаў паставілі бел-чырвона-белы 
штандар. 

 Яшчэ, бывала, часьцяком чуліся стрэлы ў кірунку Налібоцкай пушчы, 
дык тады мясцовыя казалі: “Гэта наша беларускае войска змагаецца!” 

Запісаў Міхась Казлоўскі. 
 
МАРТУНОВІЧ Сяргей 
Жыхар  п. Турэц-Баяры Маладэчанскага раёну, 1938 г.н.: 
— Было гэта яшчэ ў сталінскія часы, ля в. Ластаянцы Валожынскага 

раёну. У год так 1951 — 1953. Мы тады яшчэ малыя былі. І хадзіла ў той 
час па нашых лясах адна банда. Зброю мелі — пужалі актывістаў, спалілі   
наш сельсавет. Адкуль яны ўзяліся? Ды нашыя хлопцы, мясцовыя. Зараз 
амаль што нікога ў жывых не засталося. А было вось як. Моладзь пачалі 
забіраць, кажуць у войска, а на самой справе ў ФЗО, на вугальныя 



шахты. Ну і пачаліся тут бунты — паўцякалі дадому. Хадзілі па лясах. А 
то і да людзей заходзілі: хто накорміць, хто нанач пусьціць. Быў такі 
выпадак, што на вясельле заходзілі. Возьмуць гарэлкі, пірагоў, каго-
небудзь разуюць. А што ж ты зробіш! Памятаю, быў сярод іх Віктар 
Часноўскі (пасьля загінуў, утапіўся — С.Л.) і яшчэ нейкі чалавек з 
Руднікаў. Больш я нікога ня ведаў. А злавілі так: ехалі ўночы на конях, а 
наперадзе была засада — машына з НКВДшнікамі. Як толькі бліжэй 
пад’ехалі, машына тут жа запаліла фары і пачалася стральба. Каго 
пастралялі, каго палавілі. Пайшлі хлопцы па этапах. На гэтым усё і 
скончылася. 

Запіс зроблены Сяргеем Лескецем 7 кастрычніка 2003 г. 
 
МІКУЦКІ Станіслаў 
Жыхар  м. Ракаў Валожынскага раёну, 1907 г. н.: 
— Спэцыяльнасьць у мяне муляр, і бацька мой быў мулярам. Спачатку 

разам з бацькам рабілі печы, тынкоўку, выводзілі падмуркі, працавалі ў 
мястэчку і па вёсках. Зараблялі няблага і з той мулярскай работы жылі. 
Зямлі мелі гэктары паўтары — агарод, саджалі бульбу, трымалі, праўда, 
каня і кароўку. Пры “першых саветах”, у трыццаць дзявятым годзе, з 
калгасамі ў нас не пасьпелі разабрацца. Можа, таму, што ў мястэчку 
жылі ў асноўным яўрэі-рамесьнікі, яны зямлі ня мелі, якія зь іх 
калгасьнікі?! Таму калгас у нас арганізавалі толькі пры “другіх саветах”, у 
пяцідзясятым годзе. 

Ох, як жа людзі не хацелі ўступаць у той калгас! Выкручваліся, як 
маглі, да апошняга. Як жа гэта — усё нажытае, зямлю, скаціну, будынкі 
аддаць задарма невядома каму! Прыяжджалі розныя ўпаўнаважаныя, 
тлумачылі, угаворвалі, прыводзілі ў прыклад суседзяў — “васточнікаў”, 
але мы іх “райскае жыцьцё” ведалі, пры паляках хадзілі за мяжу да іх. 
Дык людзі ў нас, за невялікім выключэньнем, доўга не пісаліся ў калгас. 

А пра мяне асабіста, багацея, пусьцілі чуткі, што я ня толькі сам не 
ўступаю ў калгас, але і агітую супраць калгасаў. Нарэшце прычапіліся. 
Неяк прыехаў да нас мой даўні знаёмы з Радашкавіч, нарыхтоўшчык. 
Прыняў я чалавека як трэба: пасядзелі, чарку зрабілі. Вядома ж, 
загаварыліся, і госьць застаўся начаваць у нас. А раніцою прыходзіць 
сам старшыня сельсавету ў суправаджэньні міліцыянта, у якога за 
плячыма вінтоўка. Добра, той радашкаўскі чалавек пасьпеў зьехаць. 
Старшыня сельсавету гаворыць: 

— Мікуцкі, нам стала вядома, што вы ўсю ноч вялі антысавецкія, 
супраць калгасаў, размовы са сваім сябрам з Радашкавіч. Ён, бачым, 
уцёк, а вас мы вымушаны арыштаваць. Павялі мяне на плошчу і  
пасадзілі пад замок у былую яўрэйскую крамку. Пратрымалі там тры дні, 
як сапраўднага злачынцу. Жонка перадачы насіла. Мы зь ёй праз 
шчыліну перагаворваліся, яна ўсё пыталася, куды ісьці жаліцца: ня 
злодзей жа які, а яго, які сорам, у турме трымаюць! А куды пойдзеш, калі 
сам старшыня сельсавету пасадзіў! Яго перш паслухаюць. Будзем 
чакаць. 

На чацьверты дзень выпусьцілі, завялі ў кантору і надумалі для мяне 
такую кару, лепш сказаць — зьдзек. Паставілі ўмову: калі не хачу, як 
вораг савецкай улады, паехаць у Сібір, то павінен прайсьці па хатах тых 



ракаўцаў, што ўжо ўступілі ў калгас, мяне будзе суправаджаць 
упаўнаважаны, і з прабачэньнем прасіць кожнага, каб ён даў згоду на 
прыём у калгас і мяне. Дык суседзі, памятаю, не адразу разумелі, што 
гэта я гавару, куды прашуся... Вось як, шэльмы, павярнулі! Нібы я сам 
прашуся ў той пракляты калгас, а яны яшчэ думаюць, прымаць мяне ці 
не... 

Жывём, значыць, у калгасе, кожны дзень хаджу на нарад, а адтуль — 
куды пашлюць: на поле, на фэрму... Нічым я, здаецца, не вылучаўся, 
больш неяк ужо па традыцыі лічылася, што муляры Мікуцкія заможныя 
гаспадары, а галоўнае — ня п’юць. А месяцы праз два, як запісаўся ў 
калгас, выклікае мяне ў кантору старшыня і гаворыць, быццам 
праўленьне выбрала мяне брыгадзірам. Дзіўлюся: няўжо забылі, як 
саджалі ў каталажку, а тут ужо ў брыгадзіры запрашаюць? Адмаўляюся, 
кажу, што непісьменны, маю ўсяго тры клясы “паўшэхнай” і нават рускіх 
літараў ня ведаю. Ізноў тая самая песьня: не падтрымліваю калгас, 
адракаюся ад адказнай пасады, трэба разабрацца, можа, з калгаса цябе 
трэба вывесьці? 

Вымушаны быў згадзіцца, што тут зробіш. А як жа нарады пісаць — 
па-польску? Дык далі мне хлапчука са старэйшай клясы. Сьмешна 
атрымлівалася: прыходзіць той хлопец увечары, я расказваю яму, якія 
работы пляную на заўтра, а ён па-руску, акуратна, добрым почыркам 
запісвае, я ж раніцай гэтую пісульку-нарад вывешваю на дзьвярах 
канторы. Праўда, я сам стаў больш чытаць рускія газэты, перапісваць 
артыкулы з тых жа газэт і даволі хутка авалодаў рускім альфабэтам, 
пачаў пісаць нарады і ад сакратара адмовіўся.  

Са старшынямі калгаса нам, трэба сказаць, неяк не шанцавала. 
Першым быў нядаўні партызан, з Жукоў, што недалёк ад Ракава. 
Расьпіўся хлопец — у канец. Зойдзе, бывала, да каго зраніцы ў хату і  
ўвесь дзень смокча там самагонку і ўжо абяцае і абяцае дапамагчы і 
сенам, і выпіша зерне. Нарэшце, зьнялі п’янтоса, але ня лепшага і 
паставілі, прывезьлі з Валожына, райкамаўца. Дык гэты быў 
неймаверны злодзей. Спачатку дамы з калгаснага лесу паставіў у 
Валожыне сабе і сыну, потым неаднойчы лавілі, як адпраўляў у той жа 
Валожын то парасё, то цялё. Зьнялі, нарэшце, і таго хапугу, часова 
замяняў яго наш бухгальтар, малады зусім хлопец, год, як скончыў тут, 
каля нас, у Новым Полі бухгальтарскі тэхнікум. Які зь яго, хлапчука, 
старшыня? І вось тут райкам зноў узяўся за мяне — станьце хаця б 
часова, пакуль падшукаем чалавека, за старшыню, брыгада ў вас 
лепшая ў калгасе, народ вас ведае і паважае, справа павінна пайсьці, а 
мы дапаможам. І праз паўгады прымем у партыю. Акрамя таго, першага 
ж агранома, якога прышлюць на раён, назначым да вас, адукаваная 
маладая асоба — неблагая дапамога. 

Я, вядома, ні ў якую, старшынём — не! На такую пасаду і адукацыі 
сапраўднай не хапае, а галоўнае — жывы страх за жыцьцё. Мы ж чулі, 
што робіцца. Недалёк ад Івянца старшыню зялёныя вылавілі і ў лесе 
павесілі, другога, які ў Ярэмічах праводзіў вечарам сход, бандыты 
застрэлілі праз вакно. 

Нарэшце, выклікаюць у Радашкавічы ў райкам партыі на 
канчатковую размову. Трэба ехаць, дзе ж дзенесься, але загадзя цьвёрда 



вырашыў: буду адмаўляцца. Запрог свайго выязнога і раніцай, толькі 
ўзышло сонца, да тых Радашкавіч ад нас трыццаць вёрст, паехаў. 

Ведаў, што дзе знаходзіцца, і адразу ў райкам. Памятаю, кабінэт на 
другім паверсе. Заходжу. У кабінэце, акрамя сакратара, яшчэ два нейкія 
начальнікі, можа, з вобласьці. 

Усе павіталіся са мною за руку. Сакратар прапанаваў мне сесьці і 
пачаў знаёмую мне песьню. Вось Мікуцкі, аб якім я вам, таварышы, 
расказваў, як кажуць, наш самародак, гаспадар на зямлі, працуе у 
складаных абставінах, у мястэчку. Ракаў — гэта не якая-небудзь 
вёсачка, але кіруе добрай брыгадай, трымае ўсе першыя месцы па 
калгасе, вось мы яго і рэкамендуем, хаця б часова, у старшыні. Усё гэта 
я ветліва выслухаў, а пасьля сказаў, што мне гэта прапанова, вядома, 
вялікі гонар і я рад быў бы ўзначаліць калгас, але я — хворы і сур’ёзна, 
мне хадзіць цяжка, верхам у сядле езьдзіць таксама не магу. Карацей — 
трэба і ўжо даўно класьціся на апэрацыю. “А мы аб вашай хваробе нічога 
ня чулі,” —  адказвае сакратар. Ды хвароба, кажу, такая, што пра яе  
неяк і сорамна гаварыць… “Дык што ў вас, не саромейціся, тут жа ўсе  
мужчыны, можна сказаць”, —  сказаў той, што, відаць, з вобласьці. 

І я тут, хоць і адчуваю, што кроў у твар дала, напрамкі гавару: 
прабачце, таварышы, грыжа ў мяне, па-простаму — кіла! “А ты ж, 
Мікуцкі, ніколі аб сваей хваробе не гаварыў”, —  кажа сакратар. Так, 
мала хто ведае, было б чым, таварышы, пахваляцца, але факт, — маю 
гэту “ляльку”. А калі ня верыце, дык я зараз пакажу. Устаў з крэсла і  
пачаў штаны расшпільваць. Тут начальнікі і замахалі мне рукамі: а не, 
не, Мікуцкі, ня трэба, верым!.. 

І ўсё, болей размовы аб маім старшынстве не было, адпусьцілі. Так я і  
ня стаў старшынём у сваім Ракаве… 

   Паводле публікацыі Леаніда Пракопчыка “Другія 
саветы”(“Літаратура і Мастацтва”, 19 чэрвеня 1998 году). 

 
 
ПАПЛАЎСКІ Фэлікс 
  Жыхар в. Кульшычы Івянецкага п/с, Валожынскага раёну, 1927 г.н.: 
— Створаных на патрыятычнай аснове партызанскіх атрадаў тут не 

было. Не хацелі хлопцы ісьці ў савецкую армію і скрываліся. Іх 
вылаўлівалі. Яны ня мелі мэты будаваць ці Польшчу, ці Беларусь. Іх 
судзілі, вывозілі... Тады якраз выйшла пастанова браць у армію 
беларусаў, яўрэяў, цыганоў, усіх недзе да 60 гадоў, а палякаў — толькі да 
35 гадоў. Так што палякаў выратавала нацыянальнасьць. Калі 
скончылася вайна, хлопцаў 1927 году нараджэньня бралі ў войска, а 
насамрэч везьлі ў Баранавічы і там афармлялі  ў шахты — на працу. Як 
распусьцілі яны моладзь! А з шахтаў сталі ўцякаць. Іх ловяць і судзяць. 
Дык хто падкупіцца, падладзіцца, дык па нашым кодэксе яму 2 гады 
турмы, а па ўкраінскім, калі адвязуць на Ўкраіну, адкуль уцёк — 4 гады.  

Вось хлопцы і хаваліся. Пра палітычныя мэты няма што і гаварыць. 
Нянавісьць была да саветаў. Ля вёскі Баравікі (магчыма, маецца на 
ўвазе вёска Баравікоўшчына — С.Ё.) забілі жыхара Буцькавічаў (цяпер у 
Стаўбцоўскім раёне), і паехалі тыя ў Польшчу, уцяклі. А тут івянецкае 
НКВД і салдаты былі як напалі на Баравікі. Глядзелі па ўзросьце — каго 



забілі, каго ў яме знайшлі, арыштавалі, рукі калючым дротам перавязалі. 
Папрывозілі ў Івянец. Судзілі, далі па 25 гадоў турмы. Усяго чалавекі тры 
— чатырывыжылі ў лягерох  і вярнуліся. Адзін зь іх, Клімашэўскі Казімер, 
у Польшчу паехаў, запісы напісаў пра лягернае жыцьцё. А рэшта ў 
тундры навечна засталася... 

А дзейнічала група Радзюка. Іх чалавекі 3-4 было. Радзюк быў 
паліцыянтам у Івянцы пры немцах. Родам быў недзе з-пад Пяршаяў. У 
нямецкую акупацыю яго бацькі ўцяклі адтуль сюды, але іх расстралялі  
партызаны... Так атрымалася, што ён быў нелегалам і многа гадоў. Чым 
група Радзюка займалася? Забівалі савецкіх работнікаў, актывістаў. На 
праваслаўных могілках пахаваны забіты сакратар райкаму Гапееў, 
Канавальчыка забілі, Дошчачку (ён родам з Прудоў Стаўбцоўскага 
раёну), быў намесьнікам старшыні райвыканкаму па будаўніцтве.* А як 
калгасы пачалі ствараць, зноў забівалі актывістаў. Бо рабілася гэта 
прымусам, вось і супраціўляліся.   

І толькі ў 50-ыя гады іх група спыніла існаваньне. Іх, відаць, пабілі. 
Мусіць і Радзюк загінуў. Дакладна ніхто ня ведае. Ня так даўно за вёскай 
Сівіца ў лесе ў яме знайшлі косьці двух ці трох чалавек, зброя была і  
бутэлькі нейкія ад віна. Гэтая справа органамі ў сакрэце трымалася. У 
мяне не атрымалася даведацца пра гэта больш. Валожынская міліцыя і 
салдаты гэтым займаліся, прыяжджалі ў лес.  

*Паводле “Збору помнікаў гісторыі і культуры Беларусі. Менская 
вобласьць.” кн.1, Менск, 1987, б. 121, на Івянецкіх могілках пахаваны 
сакратар івянецкага райкаму КП(б)Б Васіль Барысевіч і дырэктар 
школы Іосіф Мезін, забітыя 4 красавіка 1947 г. “ворагамі савецкай 
улады”, і Бярнард Дошчачка, загадчык будаўнічага аддзелу івянецкаг а 
райвыканкаму, забіты 8 верасьня 1948 г. 

Запіс зроблены 28 верасьня 2003 г. Сяргеем Яршом. 

 
 
 

ДРАГІЧЫНШЧЫНА 
ТАКІЯ ЛЮДЗІ НЕ ЗДАВАЛІСЯ 

 
МЫСЬЛІВЕЦ Кастусь 
Для адных Другая сусьветная вайна скончылася ў 1945-м, для іншых 

яна цягнулася яшчэ шмат гадоў пасьля 1945-га. Партызанская вайна на 
Палесьсі вялася яшчэ ў 50-я гады. У горадзе Драгічыне, што на 
Берасьцейшчыне, я сустрэўся зь відавочцам тых змаганьняў. Клічуць яго 
Кастусь М[ысьлівец]. Наша гутарка пачалася з майго пытаньня наконт 
магільнай пліты, якую я пабачыў у цэнтры Драгічына. Гэта была брацкая 
магіла чырвонаармейцаў. Але, што самае цікавае, сьмерць шмат каго зь 
іх датуецца канцом саракавых — пачаткам пяцідзясятых. Калі ж спадар 
Кастусь пачаў апавядаць мне, што гэта за магіла, я проста быў 
вымушаны запісаць нашу размову. 

Як высьветлілася, амаль што ўсе пахаваныя ў той магіле — гэта 
НКВДшнікі, якія загінулі ад куляў беларускіх партызанаў. Пасьля вайны 
ў Драгічыне стаяў асобны батальён НКВД. “Ён быў раскватараваны для 



барацьбы з партызанскімі атрадамі, што дзейнічалі на тэрыторыі нашага 
раёну аж да сярэдзіны 50-х гадоў, — пачаў распавядаць спадар Кастусь. 
— Яшчэ напрыканцы тут ішлі вялікія баі. Асобныя дробныя сутычкі былі 
нават у 1956-м. Калі казаць менавіта пра гэтую магілу, то там пахаваны 
НКВДшнікі, забітыя ў баі на Вулькаўскіх хутарах. Гэта было вясной 1952 
году. З боку Нямержы ішла баявая група ў складзе трох мужчынаў і  
жанчыны. Яны спыніліся на адным з хутароў ў партызанскага сувязнога. 
Але за домам сачылі і раніцай яго атачыла трайное кола НКВДшнікаў. 
Прапанавалі здацца, але такія людзі не здаваліся. Пабачыўшы, што 
прыйдзецца загінуць, партызаны выпусьцілі сям’ю сувязнога (ім потым 
далі па 10 гадоў ГУЛАГу) і занялі абарону. У мужчынаў былі аўтаматы, у 
жанчыны — пісталет. Адразуж у хату ўварваліся лейтэнант і два 
жаўнеры. Іх сустрэла граната. Так пачаўся бой, які цягнуўся цэлы дзень. 
Партызаны стралялі эканомна, нікуды не сьпяшаючыся, паціху 
зьмяншаючы колькасьць чырвоных акупантаў. НКВДшнікі, убачыўшы 
марнасьць сваіх дзеяньняў, падпалілі хату. Жанчына застрэлілася, а 
хлопцы вырашылі прабівацца. Так, адзін зь іх пасьпеў застрэліць яшчэ 
аднаго НКВДшніка, але загінуў, не дабегшы да лесу 10 мэтраў. Усяго ў 
тым баі паляглі адзінаццаць чырвоных акупантаў. Траіх зь іх, двух 
расейцаў і аднаго грузіна, закапалі ў той магіле, а [трупы] партызанаў на 
палутарцы завезьлі ў драгічынскую турму і пахавалі так, каб ніхто ня 
ведаў, дзе іх магіла. Хутчэй за ўсё, яны пахаваны каля той сьцяны 
турмы, якая прымыкае да мясцовых могілак. Менавіта там камуністы 
хавалі ўсіх загінуўшых і расстраляных. 

На Берасьцейшчыне быў вельмі моцны супраціў. Шмат людзей пайшлі 
ў лясы. Ваяваў і мой бацька. Прайшоўшы ўсю вайну, ён вярнуўся 
дадому, дзе яго сустрэў калгас. І ён пайшоў у партызанскі атрад, які 
дзейнічаў у нашых мясьцінах. На жаль, я ня памятаю прозьвішча 
камандзіра. Спачатку яны ваявалі скрытна. Днём займаліся ўласнай 
гаспадаркай, а ўначы палілі сельсаветы, забівалі актывістаў, што 
заганялі людзей у калгасы, рабілі напады на гарнізоны. Потым, калі 
адчулі, што на іх выйшла НКВД, сышлі ў лясы. Мой старэйшы брат 
Васіль пайшоў разам зь імі. Бацька не хацеў яго браць, але ён упёрся і 
ўсё тут. Яму было 16 гадоў. Апошняя іх акцыя была ў 1951 г. Тады яны 
пад Моталем зьнішчылі атрад НКВД разам з начальнікам Іванаўскай 
міліцыі. А празь некалькі тыдняў і самі загінулі. Пад Бродніцай, туды пад 
Пінск (гэта другі канец Іванаўскага раёну), яны трапілі ў засаду. Быў 
вялікі бой. Ніводны партызан не застаўся жывым. Загінуў і мой 
старэйшы брат. Людзі казалі, што сярод палеглых быў падлетак. Дзе іх 
пахавалі, мы ня ведаем. Потым арыштавалі маю маці. Аднойчы, 
прыйшоўшы дадому, я ўбачыў вакол нашай хаты жаўнераў са зброяй. У 
хаце быў афіцэр, які дапытваў маю маці. Пачаў і мяне распытваць: 
“Папа твой домой приходил? Оружие у него было?”. А маці мяне яшчэ 
раней папярэдзіла, каб я нічога не казаў. Адказваю: нічога ня бачыў. 
Хоць бацька часта ўначы прыходзіў і зброя ў яго была. Тады афіцэр 
дастае цукерку і кажа: “Скажешь, я тебе конфету дам и не одну”. Якія 
мы тады цукеркі бачылі, акрамя макрухі (расьцёртае зерне ільну), якое 
разам з бульбай елі. Маю маці потым судзілі, як крымінальніцу, далі 10 
гадоў. А калі б я што-небудзь сказаў, то расстралялі б. 



У нашым раёне багата людзей пасадзілі. Уначы цэлымі сем’ямі 
зьнікалі. Таму людзі моцна падтрымлівалі партызанаў. За гэта і саджалі. 
Палохалі, пагражалі. Быў такі  выпадак. Недзе ў 1949 ці ў 1950-м годзе 
каля вёскі Корсынь, што каля Антопаля, была моцная сутычка 
партызанаў з НКВДшнікамі. Загінулі два партызаны. Іх, на жаль, свае не 
пасьпелі забраць. Тады карнікі прыцягнулі загінуўшых у Корсынь, 
сагналі ўсю вёску і на вачах людзей сталі зьдзекавацца з трупаў. Узялі 
звычайную пілу і давай іх, як дровы, пілаваць. Аднаго папалам, іншаму 
галаву адпілілі. Зоркі на грудзёх выразалі. Хацелі, каб прызналіся, чые 
гэта сваякі. Баяліся гэтыя сволачы нават мёртвых партызанаў, ня 
кажучы ўжо пра жывых. У 53-м годзе прабіваўся на Захад вялікі атрад. 
Спыніліся яны ў Крэсьцінава (каля 15 кілямэтраў ад Драгічына). Атрад 
налічваў сотні тры жаўнераў. Цэлы тыдзень яны ў гэтай вёсцы стаялі, 
адпачывалі. Так туды ні адзін НКВДшнік ня сунуўся. Перапужаліся, як 
зайцы. А партызаны сышлі невядома куды. 

Яшчэ ў 1956 г. знайшлі мы зямлянку. Я і мой сябар хадзілі ва 
ўрочышча Цагельнае за елкай на Новы Год. Назад прабіраліся глухімі 
сьцежкамі. І выпадкова выйшлі наўпрост на зямлянку. Дымілася печка, 
а на стале стаяла рацыя. Партызаны, мабыць, пачуўшы нас, адышлі ў 
лес. 

Да 1956-га году супраціў амаль што зьнік. Праўда, глядзіш, у 
Пярэсьпе хату старшыні сельсавету спалілі, у іншым месцы камуніста 
падстрэлілі. Але арганізаваных атрадаў ужо не было. Дзейнічалі адзінкі. 
Потым і іх ня стала. Вось так тут было!”. 

Цікава было слухаць сьведку тых змаганьняў. Што гэта за людзі? 
Якую мужнасьць трэба было мець, каб кожны дзень рызыкаваць 
жыцьцём для сваёй Бацькаўшчыны? Чаму так адбылося, што перамаглі 
акупанты? Чаму зараз яны яшчэ пры ўладзе? У 1978 годзе спадар 
Кастусь сустрэў аднаго зь іх. Ён працаваў на будоўлі калгаснага 
кароўніка ў вёсцы Шасьціснопы каля Сьмілавічаў. Так старшынём гэтага 
калгасу, які насіў “ганаровае” імя Калініна, быў былы афіцэр НКВД з таго 
самага батальёну ў Драгічыне. Асаблівую нянавісьць у яго выклікалі  
заходнікі (“западэны”, як ён казаў). Любіў прыйсьці да будаўнікоў 
нападпітку і выхваляцца сваімі “подзьвігамі” пасьля вайны. Ганарыўся 
нават. Казаў, што не адзін дзясятак “лесных бандитов” уласнаручна 
паклаў у зямлю. Але падыходзіць да іх баяўся, трымаўся на адлегласьці. 
Як казаў спадар Кастусь: “Вельмі хацелася даць яму панасіць сякеру ў 
галаве”. Відаць, адчуваў гэта, пачвара.  

А напрыканцы гутаркі спадар Кастусь сказаў словы, якімі б я хацеў 
скончыць свой артыкул: “Гэтыя людзі не здаваліся. Як ім ні было цяжка, 
яны змагаліся да апошняга. Яны ведалі, на што ішлі і ішлі да канца. 
Чаму? А таму, што інакш проста нельга!”. 

Гутарыў Алесь Куліцкі 
Перадрукоўваецца з газэты “Голас краю” (Менск), 2000, № 1, 

студзень. 
 
 
 



ІЎЕЎШЧЫНА 
 
 КРУПЕНЯ Ўладзімер 
…На тэрыторыі Чэневіцкага сельсавету, гэта на памежжы зь Літвой, 

дзейнічала банда такая —“Мацюкоўская пляцоўка“. Дык вось яны яго 
там і абстралялі (П.І.Прыгуна, сакратара райкаму камсамолу — С.Л.) 
сяляне Пятра падабралі, так ён і аказаўся на хутары ў Літве. Там і 
памёр… 

 
ЛАНІНА Натальля  
Расейка, на Беларусі з 1944 году, юрыст, працавала ў 

пасьляваенных Юрацішках судзьдзёй: 
…Памятаю, як адна засталася жывой з усёй маёй групы, што паехала 

ў вёску. Было гэта ў сорак шостым, у сакавіку. Я была цяжарная 
першым сынам. Паехала як член райкама камсамолу з камсамольцамі 
агітбрыгады ў Лаздуны ці Лугомавічы, зараз і не прыпомню. Я павінна 
была чытаць лекцыю, пасьля — канцэрт мастацкай самадзейнасьці. 
Звычайна праводзілі такія мерапрыемствы ў сельсавеце або ў якой-
небудзь вялікай хаце. Народу — поўная хата. Мужыкі так накурылі, што 
мне стала дрэнна. Хуценька скончыла лекцыю і выйшла на сьвежае 
паветра. Прылегла ў сараі на сене і задрамала. Колькі прайшло часу — ня 
ведаю, але раптам чую аўтаматныя чэргі. Затым запанавала цішыня. І 
тут рыпнулі дзьверы. Ну, думаю, за мной ідуць. А гэта ўпаўнаважаны 
мяне заве: “Пані, бандыты!”. Ён ужо запрог каня, мяне — у сані, і зь 
вёскі напрамкі праз поле… 

...Трабы. Там аднойчы восеньню жанчыны далі мне ў дарогу цёплую 
сялянскую хустку, ехалі мы ў якуюсьці вёску на суд. Сакратар суда Жэня 
Клінцэвіч была апранутая, як і ўсе вясковыя тады апраналіся, і бандыты 
нас палічылі, напэўна, за сялянак, нават не спыніліся. А наступныя 
калёсы і вайскоўцаў абстралялі. Моцна там пацярпелі вайскоўцы…колькі  
іх у нашым раёне загінула ўжо пасьля вайны… 

Урывак з публікацыі Ўладзімера Саласюка “Выстрелы из прошлого“ 
(Коммунист Белоруссии,1990, №4). Пераклад на беларускую мову. 

 
 

МАЛАДЭЧАНШЧЫНА 
 
ТАРАСЕНКА Надзея 
Жыхарка в. Казлы Маладэчанскага раёну, 1926 г. н.: 
— Цяжка прыходзілі ў нас да савецкага ладу, да калгасаў, можа, таму, 

што народ у  
большасьці быў граматны, разьвіты, людзі жылі няблага, потым – гарады 
побач: Маладэчна, Вілейка, мястэчкі — Радашкавічы, Гарадок, Ракаў. 
Тут і чыгунка, кароткая сувязь з Вільняй. 

А я, такі ўжо мой лёс, хоць і мясцовыя, карэнная, адразу пасьля сорак 
чацьвертага аказалася на баку савецкай улады. І запар дваццаць гадоў 
была дэпутатам якога-небудзь бліжэйшага сельсавету, а то і раённага — 
Радашкаўскага. 



Ну, а ўсяму прычынай быў Тарасенка Іван Іванавіч — мой муж, 
украінец, баявы партызан. Ён быў якраз зь ліку тых, каго пасьля 
вызваленьня не ўзялі на фронт, а спэцыяльна пакінулі для ўстанаўленьня 
савецкай улады ў Заходняй Беларусі. 

Мой Іван асеў у Радашкаўскім раёне. Розныя займаў пасады. Мы зь ім 
пазнаёміліся і ажаніліся, калі Іван Іванавіч стаў старшынём Уланаўскага 
сельсавету. Так і пачалося маё “савецкае” жыцьцё — кар’ера. 

Клясавыя ворагі, якіх патрэбна было высылаць, саджаць у турму, былі 
акрэсьленыя адразу — гэта асаднікі, а таксама іншыя ацалелыя паны і 
падпанкі, потым пачалі вылучаць кулакоў. Асаднікі неяк і не спрабавалі 
схавацца ці зьехаць, іх за месяцы два і павысылалі ў Сібір. З панамі і 
падпанкамі пачалі разьбірацца яшчэ “першыя саветы”, праўда, 
некаторыя зь іх пасьпелі зьбегчы ў Вільню і аб’явіцца зноў у акупацыю. 

Але адразу пасьля вайны, у першую хвалю высылак, пра бандытаў, 
”зялёных” братоў нават не было і чуваць. Відаць, таму, што вывозілі не 
сваіх вяскоўцаў, а ўсё ж такі паноў і наехаўшых з кароннай Польшчы 
асаднікаў, а яны заставаліся чужынцамі. 

Зьявіліся так званыя бандыты тады, калі пачалі агітаваць за калгасы. 
Ды каб жа агітаваць! Прымушалі ўступаць! Тых жа, хто супраціўляўся, 
ці, ня дай Бог, выступаў супраць калгасаў, далучалі да кулакоў і вывозілі. 
За антысавецкую агітацыю, здаралася, прышыюць “дзела” і пасадзяць 
чалавека ў турму. Крута дзейнічалі саветы! Вось тады некаторыя 
маладыя мужчыны і пайшлі ў бандыты. Нават вядомы былі выпадкі, калі 
хлопец прыйшоў з партызанаў, пакінулі яго, напрыклад, як майго Івана, 
умацоўваць савецкую уладу, а тут бацьку кулаком зрабілі, дык ён — зноў 
у лес, тым больш – зброя была, толькі цяпер пайшоў да “зялёных”. Трэба 
сказаць, што ў лесе ім ня так і цяжка было, людзі іх падтрымлівалі. Ня 
памятаю выпадка, каб людзі злавілі і выдалі міліцыянтам так званага 
бандыта. Часта чалавек толькі на ноч сыходзіў у банду, у лес, а ўдзень — 
нармальны хлопец, як усе працуе па гаспадарцы. 

Ну а мы, старшыня сельсавету, дэпутаты, розныя ўпаўнаважаныя ды 
агенты, рабілі сваю працу, даводзілі людзям абавязковыя хлебапастаўкі, 
нормы па вывазе хлебу, хто меў каня — па дваццаць пяць кубамэтраў на 
гаспадара, распаўсюджвалі пазыкі, што, дарэчы, і было часткай маёй 
работы ў сельсавеце. І, безумоўна, мы зьяўляліся арганізатарамі калгасаў, 
таму перш за ўсё супраць нас і выступалі, ваявалі “зялёныя”, а 
фактычна, ішла скрытая вайна сваіх супраць сваіх — грамадзянская, 
супраць тых, хто не згаджаўся з новымі савецкімі парадкамі. Праўда, ні 
на бясконцых у тую пару сходах, ні ў газэтах аб гэтай унутранай вайне 
ніхто не гаварыў — баяліся. 

Добра памятаю першыя начныя стрэлы — сутычку радашкаўскіх 
міліцыянтаў на суседнім хутары. Гасьцявалі яны там, а наляцелі 
бандыты, аднаго міліцыянта забілі, былі і параненыя. Потым запіскі 
майму мужу: “Помні, Іван, я ўцякаў нагамі ад вас, а ты за гэта заплаціш 
галавой”; ці: “Хахол, выбірайся ад нас па-добраму, а то вынесуць з 
сельсавету”. 

Увесь час ішлі страшэнныя чуткі: у Гарадку, гэта недалёка ад нас, 
сярод белага дня з усіх чатырох вуглоў загарэўся дом старшыні 
сельсавету, жонка зь дзецьмі ледзь павыскоквалі праз вокны. Памятаю 



жудасную падзею у Сямерніках, гэта зусім побач: старшыню мясцовага 
сельсавету прывязалі лейцамі да каня і ганялі таго каня па крузе да той 
пары, пакуль старшыня не разьбіўся насьмерць. 

Мы зь Іванам жылі на Уланшчыне, у тым жа асадніцкім доме, дзе 
разьмяшчаўся сельсавет, займалі другую палову дома. Мой Тарасенка 
днём рэдка сутыкаўся дома, усё то нейкія сходы ў райцэнтры, то сходы 
па вёсках, а я за яго сядзела ў сельсавеце і гаспадарыла па хаце. 
Здаралася, і на ноч не прыедзе. Памятаю, ноччу пачую стрэл, дык хапаю 
дзіця і хаваюся на гарышчы ці ў склепе, куды пасьпею. Сяджу і  
калачуся, здаецца, бандыты пачулі ўжо нас і зараз прыйдуць. 

Супрацьстаяць бандытам, тым больш ноччу, мы не маглі. Ды колькі 
нас і было? Астатнія дэпутаты жылі далёка. Праўда, была адна вінтоўка, 
ды толку зь яе, калі я і страляць ня ўмею. Днём хоць можна было 
патэлефанаваць у Радашкавічы і выклікаць падмогу. Баяліся мы сваёй 
хаты. Я з малой часта хадзіла начаваць да маці ў Казлы, а Іван начаваў 
дзе-небудзь у надзейнага чалавека, у каго — я іншы раз і ня ведала. У 
сорак восьмым-сорак дзявятым ”зялёныя” разышліся так, што пад 
Маладэчнам іх выкурвалі зь лясоў, вылоўлівалі з дапамогай вайсковых 
частак. Сяды-тады сутычка пераходзіла ў сапраўдны бой. У нашых 
мясьцінах банду ўзначальваў нехта Глінка, няўлоўны і бязьлітасны. 
Праўда, у саміх Радашкавічах Глінку ведалі, бо нейкі час ён працаваў 
там, быў, дарэчы, другім ці трэцім сакратаром райкаму камсамолу. Што 
здарылася, як гэта сам сакратар райкаму пайшоў у “зялёныя”, ніхто ня 
ведаў. Можа, ён бандытам і быў, проста на нейкі час улез у давер. 
Карацей кажучы, для нас, Уланаўскіх, Глінка стаў самым страхам, яго 
налёту мы больш за ўсё баяліся. 

Паводле публікацыі Леаніда Пракопчыка “Другія 
саветы”(“Літаратура і Мастацтва”, 19 чэрвеня 1998 году). 

 

 
 

НЯСЬВІЖЧЫНА 
 
РАШЭТНІК Пётра  
  Жыхар г. Баранавічы,былы палітвязень, 1926 г.н.:  
— Пасьля вайны на Нясьвіжчыне хадзіў “бандыт” Дэмух.* Ён у 1944 

годзе быў прызваны ў Чырвоную Армію, але там свае паперы падсунуў 
нейкаму забітаму, а сам уцёк. Неўзабаве бацька Дэмуха атрымаў паперу 
пра сьмерць сына, але хутка зьявіўся і сынок, жывы і здаровы... З 
Дэмухам хаваўся Раманчук**. У іх была цэлая група. Дзейнічалі яны 
нават каля Баранавічаў. Хадзілі, забівалі ўчастковых... Пасьля да іх 
падаслалі правакатара, які паведаміў органам іх каардынаты. Дэмуха і 
яго людзей акружылі на нейкім хутары і яны здаліся. Казалі, што нейкі 
Засулевіч іх здаў. Ён таксама быў у лягерах, але дахаты ўжо не вярнуўся. 

Яны атрымалі па 25 гадоў зьняволеньня. Гэта быў 1949 год, якраз 
было адмененае сьмяротнае пакараньне, інакш бы расстралялі. 
Раманчук сядзеў на Варкуце, а дзе быў Дэмух — ня ведаю. Па іх справе 
шмат людзей праходзіла: да кагосьці яны заходзілі, хто што гаварыў, хто 



сьціраў бялізну, хто набоі даваў. Шмат іх было на Інце. Дзьве Дэмухавы 
сястры ў нас сядзелі. Яшчэ такая Бруй у нас была, цяпер у Гарадзеі 
жыве. Верамейчык, сваяк Дэмуха, таксама быў на Інце. Сядзела па гэтай 
справе і Марыя Верамейчык. 

Пасьля лягеру Дэмух вярнуўся ў сваю родную вёску Квачы. Кажуць, 
што ён у бальніцы памёр. Нават не памылі цела, калі прывезьлі хаваць — 
не давалі адкрываць труну. А пасьля брат запатрабаваў: “Дайце 
адкрыць, можа там вы сабаку паклалі?!” Адчынілі, а ён непаголены, 
непамыты... Яго сваякі памылі, апранулі ва ўсё чыстае. Магчыма, што 
Дэмуха ў бальніцы зарэзалі... 

Раманчук таксама вярнуўся дадому, знайшоў сваю былую жонку. Тая 
адразу кінула мужа і пайшла да яго жыць***. Гэта мне Вера Касмовіч з 
Гарадзеі расказвала. Яна таксама сядзела па гэтай справе як сувязная. 

*Мікола Дэмух, 1920 г.н. Паводле дасьледчыка І.Валахановіча, у 
жніўні 1944 — чэрвені 1945 г. ваяваў супраць нямецкіх войскаў у складзе 
Чырвонай Арміі, быў паранены. Таму вэрсія з падменай дакумэнтаў не 
адпавядае сапраўднасьці. На нелегальнае становішча Дэмух перайшоў у 
1946 г., з-за праблемаў з уладамі, якія ўзьніклі пасьля канфіскацыі ў яго 
самагоннага апарату.  

**Іван Раманчук, 1920 г.н., ураджэнец в. Баяры Нясьвіскага раёну.  
Падчас нямецкай акупацыі працаваў настаўнікам, інструктарам 
Беларускай народнай самапомачы, загадчыкам Народнага дому ў 
Нясьвіжы. На нелегальным становішчы знаходзіўся зь верасьня 1944-га. 

***Раманчук пасьля вяртаньня з канцлягероў, адкуль выйшаў толькі 
ў 70-х, жыў у Барысаве. Памёр у 1987 г. 

Заўвагі і запіс Сяргея Ярша. 25 — 26 кастрычніка 1996 г. 
 

КІСЕЛЬ Уладзімер 
(1922 — 1999), удзельнік падпольнай арганізацыі “Саюз змаганьня за 

незалежнасьць Беларусі:  
— Я ніколі цалкам не раскрываўся: ні пра сябе, ні пра арганізацыю. 

Мая жонка — Галіна Аляксандраўна Генаш — таксама была асуджаная 
па гэтай справе на 25 гадоў. І яна ўключылася ў падпольную работу 
раней за мяне. 

У 1946 г. я здаў дакумэнты на паступленьне ў Гарадзенскі 
пэдінстытут. Аднойчы прыяжджае да мяне мой былы настаўнік па 
Нясьвіскай настаўніцкай сэмінарыі Кожыч Міхась. Ён быў удзельнікам 
хору Рыгора Шырмы. А я здымаў кватэру, меў асобны ўваход. Сьвятла 
яшчэ не было, і я запаліў лямпу, завесіў вокны. Пачалі размаўляць. Ён 
мне тут і раскрыўся. Яны ўжо там папярэдне пагаварылі, што мне 
можна давяраць, што ў мяне застаўся той дух, які быў у сэмінарыі. 
Кожыч сказаў, што “ў нас існуе арганізацыя беларуская”. Прапанаваў 
паехаць на сустрэчу ў Нясьвіскі  раён. Я пагадзіўся. Ён даў мне 
каардынаты, дзе я мог бы сустрэцца з Раманчуком. 

На ровары я заехаў на хутар Сацкая Ліпа. За ім у лесе спаткаўся з 
Раманчуком. Мы гаварылі адзін на адзін... Іван Раманчук быў вельмі 
разумны, таленавіты чалавек. А як ён маляваў і выразаў на дрэве! Таму 
яму ў лягеры адносна добра жылося... Раманчук пры немцах быў 
інструктарам БНС, дапамагаў студэнтам нашай сэмінарыі, харчамі 



забясьпечваў. А як прыйшлі саветы ў 1944 г., яго ўзялі на настаўніцкую 
работу. Раманчук працаваў настаўнікам пачатковай школы ў Баярах пад 
Нясьвіжам і пры “першых саветах”. А пры польскай уладзе ён нават быў 
камсамольцам. Раманчук быў бальшавіцкага духу, але як прыйшла 
нямецкая акупацыя, ён працаваў дзеля Беларусі.  

А пасьля Раманчук зьнік. Казалі, што яго хацелі арыштаваць за працу 
ў БНС. Раз выклікалі ў МГБ, другі, і ён пайшоў у падпольле. Хацеў 
адседзецца дома, але яго злавілі. Прыгадваю, як у 1945 годзе я прыйшоў 
па справах у сельсавет, а там — вэрхал. “Што такое?” — пытаюся. “Зьбег 
Раманчук”, — кажуць. Аказваецца, яго арыштавалі, але ў сельсавеце не 
было тэлефону. Тады міліцыянт закрыў Раманчука ў асобным пакоі ў 
сельсавеце, а сам пайшоў званіць. Справа ў тым, што ўчастковы ня 
ведаў у твар Раманчука і не разумеў, хто патрапіў у яго рукі. Як той 
уцёк, прыехала міліцыя. Спраўдзілі, што гэта дакладна быў Раманчук. 
Праўда, дакумэнты ягоныя былі выпісаныя на іншае прозьвішча. Гэтага 
міліцыянта арыштавалі. 

Дэмух жа быў, так бы мовіць, блатны. Ён трымаўся асобна. Нічога не 
хацеў мець супольнага з палітыкай. А Раманчук наадварот. Дэмуха ў 
1944 годзе забралі ў савецкаевойска. На фронце ён вызначыўся, меў 
імянны пісталет. Ну, а як вярнуўся, нешта там здарылася, і ён пайшоў у 
лес... Дэмух выдатна страляў з пісталету. Яго неаднойчы ўначы акружалі  
чэкісты і чакалі раніцы, калі лягчэй узяць. А Дэмух уначы ўбачыць 
запаленую цыгарку і страляе туды — дакладна трапляе ў галаву чэкісту, і  
паціху ідзе ў тым кірунку. Так і выходзіў з аблогаў. Калі чэкісты пра 
ягоную тактыку даведаліся, у аблогах ужо не палілі. 

На нейкі час Дэмух увайшоў у групу да Раманчука, а пасьля зноў быў 
адзін. Пагалоска сярод людзей пра Дэмуха была вялікая. Рабіў усё  
Раманчук, а сьпісвалі на Дэмуха... Ён і ў Баранавічы езьдзіў ды пакідаў у 
розных месцах запіскі: “Тут быў Дэмух”...  

На ўстаноўчым сходзе мы дапрацоўвалі статут і праграму арганізацыі 
ды вызначыліся з назвай — Саюз змаганьня за незалежнасьць Беларусі. 
Прысутнічалі, акрамя мяне, Яроцкая Лёля (нявеста Раманчука, Сацкая 
Ліпа — гэта быў ейны хутар), Раманчук (мянушка “Ястраб”), Кожыч, 
студэнтка з Горадні Алена Чурыла. Раманчук усё запісваў. Выпрацавалі  
праграму — напісалі чарнавік. Пасьля ўсё гэта было спалена... 

У 1949 годзе прайшлі арышты ўдзельнікаў арганізацыі. Мяне 
арыштавалі 25 лютага 1949-га. Менская група адразу “згарэла” — там 
быў правакатар Касіль. Была разьбітая і група Раманчука. Яго самаго, 
параненага, захапілі чэкісты. Быў арыштаваны і Дэмух, якога судзілі 
асобна. Дэмух, здаецца, адсядзеў увесь тэрмін — 25 гадоў. Памёр на 
апэрацыйным стале... 

Яроцкая Лёля пасьля лягеру выйшла замуж за аднаго нашага сябра, 
былога выпускніка афіцэрскай школы БКА. Летам 1944-га яму ў Вільні  
падчас савецкай бамбёжкі адарвала руку... Калі зь лягеру вярнуўся 
Раманчук, ён сыйшоўся зь Лёляй. Яна кінула мужа і жыла зь ім. 
Раманчук шкадаваў, што так зрабіў. Гаварыў, што трэба было знайсьці  
якую маладую жанчыну, каб пакінуць пасьля сябе нашчадкаў.  

Запіс зроблены С. Яршом у Горадні 17 ліпеня 1998 г. 

 



СЛОНІМШЧЫНА 
Палітычная антысавецкая партызанка і крымінальныя банды 

на Слонімшчыне ў 1944-50-ых гадах 
Запісы ўспамінаў, зьмешчаных у гэтай падборцы, рабіліся аўтарам у 

сярэдзіне 1990-х гадоў. Яны адносяцца найперш да дзейнасьці 
беларускага і польскага збройнага руху ў першыя пасьляваенныя гады 
на тэрыторыі Слонімскага раёну і ў сумежных мясцовасьцях. Пра тыя 
падзеі распавядаюць былыя супрацоўнікі міліцыі і дзяржбясьпекі, 
работнікі савецкіх установаў, удзельнікі антысавецкіх нелегальных 
структураў, але пераважна — звычайныя вяскоўцы і гараджане. Зь іх 
паведамленьняў складаецца прыблізная карціна супрацьстаяньня паміж 
савецкай уладай і яе апанэнтамі ў другой палове 40-х — пачатку 50-х 
гадоў на Слонімшчыне. Побач зь дзейнасьцю антысавецкага падпольля і 
партызанкі мы бачым бандыцкія праяўленьні, акцыі груповак 
крымінальнікаў. Савецкія карныя і партыйныя органы ў сваіх 
аналітычных і статыстычных матэрыялах разьмяжоўвалі гэтыя два 
фактары дэстабілізацыі сытуацыі ў заходніх абласьцях БССР. Разам з 
тым, у сьнежні 1947 г. Бюро ЦК КП(б)Б адзначала, што “грабежніцкія 
банды” і “крымінальна-злачынныя элемэнты” ўзмацнілі сваю дзейнасьць і 
яна “ў шэрагу выпадкаў праводзіцца разам з нацыяналістычнымі 
элемэнтамі і перарастае ў палітычныя акты” (НАРБ, ф.4, в.61, спр.479, 
арк.4).  

Акрамя ўспамінаў людзей пра антысавецкую партызанку і  
крымінальныя банды на Слонімшчыне, існуюць і дакумэнтальныя 
крыніцы на гэтую тэму. Гэта і публікацыі слонімскай раённай газэты 
“Вольная праца” другой паловы 1940-х гг., і артыкулы ў беларускім 
эміграцыйным друку, і зборнікі дакумэнтаў, падрыхтаваныя польскімі  
гісторыкамі. “Бюлетэнь Беларускай Незалежніцкай Партыі” (Заходняя 
Нямеччына, 1946, № 6) адзначаў дзейнасьць у 1945 годзе на тэрыторыі 
былой Слонімскай акругі двух партызанскіх атрадаў: у раёне 
Казлоўшчыны і Зэльвы(камандзірам апошняга называўся “Л” — 
Лабовіч?). Яны сумесна напалі на мястэчка Азярніца і зьнішчылі там 
аддзел НКВД. У 1945 г. беларускія партызаны зьнішчылі савецкі 
вайсковы транспарт каля Слоніма (Беларускі народ церпіць і змагаецца 
// Бацькаўшчына (Мюнхэн), 1948, 21 лістапада). Вядомы таксама і  
некалькі акцый польскіх партызанскіх аддзелаў, якія былі зьдзейсьненыя 
пераважна ў 1945 годзе. Паводле дасьледчыка С. Сіткевіча, пачынаючы 
з 1948 году антысавецкія партызанскія аддзелы на Слонімшчыне і ў 
сумежных раёнах ужо фармаваліся не з былых жаўнераў і афіцэраў 
польскага войску, а зь ліку “дэзэртыраў, крымінальнікаў і калябарантаў” 
(Ситкевич С. Польское антисоветское подполье на Слонимщине в 1939—
1953 годах // Слонімшчына вачыма навукоўцаў і краязнаўцаў. Слонім, 
2002, б. 313).  

Тэма пасьляваеннага антысавецкага Супраціву няпростая і 
неадназначная. Як сьведчыць рэакцыя людзей на нашыя публікацыі 
(напрыклад, на артыкул “Людзі зь лесу” (Газета Слонімская, 1998, 6-12 
лютага, № 6), ня ўсе раны той вайны загаіліся. А некаторых ўдзельнікаў 
падзеяў першых пасьляваенных гадоў дагэтуль апаноўвае страх, які 
прымушае іх маўчаць. Таму ня дзіўна, што ў згаданым вышэй артыкуле 



амаль усе прозьвішчы падаваліся скарочана. У гэтай жа публікацыі, 
наадварот, мы называем амаль усіх людзей, якія пагадзіліся падзяліцца 
сваімі ўспамінамі.  

Сяргей Ёрш 
 
БУРДЗЬ Марыя 
 Жыхарка в. Літва Слонімскага раёну, былая савецкая актывістка, 

1925 г.н.: 
— Пасьля вайны былі на поўдні нашага раёну польскія банды, якія 

хацелі аднавіць сваю Польшчу. Імі камандаваў капрал, які вярнуўся з 
Англіі. Яны зьбіраліся, у іх свае зборы былі. І далажылі [КГБ], што на 
хутары ў такім і такім месцы сабралася банда. Пайшлі туды, акружылі. 
Заходзяць у хату, а гаспадар кажа: “Нікога няма!” А як зайшлі, па ім 
пачалі страляць з кулямётаў... Загінуў тады старшыня сельсавету. Гэта 
быў 1945 год. Адбывалася гэта каля вёскі Харошча. Некаторых бандытаў 
палавілі, а астатнія паразьбягаліся. А былі вялікія банды пасьля вайны... 

Верасень 1998 г. 
 
ВАЖЭЙКА Канстанцін 
 Жыхар г. Слоніма, былы савецкі партызан-разьведчык, 1914 г.н.: 
— Што я ведаю пра пасьляваенных бандытаў? Быў на Слонімшчыне 

атаман Лабовіч, былы савецкі партызан. Яго арыштавалі, але ён уцёк з 
суда і міліцыянт застрэліў Лабовіча ўжо за горадам.* Каля Нагуевіч, 
Якімавіч і Палатніцы была другая банда. Усе маладыя хлопцы і атаман 
малады. Спынялі мяне адзін раз. Хацелі забраць ровар, але перадумалі. 
Адпусьцілі. Былі яны з аўтаматамі ППШ. У Палатніцы ім дапамагалі 
Ваўчуновічы, дзяўчаты былі іх каханкамі. Арыштавалі іх, арыштавалі  
бандытаў і судзілі. Прозьвішчаў ужо не памятаю.  

*Магчыма, тут пераблытаны выпадак з Багданчуком, пра які 
гаворка будзе ісьці ніжэй. — С. Ё. 

26 лістапада 1995 г. 
 
ГУСАРОВА Ніна  
Жыхарка г. Слоніма, былая супрацоўніца слонімскага аддзелу МГБ, 

пэнсійнага ўзросту:  
— Пасьля вайны ў нас была тая ж Чачэнія. Бандыты забілі сям’ю 

фінагента Фянько. Яму, дачцы і жонцы адрэзалі галовы... У 1950-ыя 
гады быў напад на будынак слонімскай міліцыі. Яго зрабілі ФЗУшнікі. 
Пяць машын з вайскоўцамі прыехалі іх прысьмірыць, і яны разьбегліся 
па вуліцах. Па ФЗУшніках не стралялі, бо гэта былі дзеці... Яны не самі 
дадумаліся напасьці на міліцыю, іх падбухторылі старэйшыя, якім было 
па гадоў 20 —25. Недзе пасьля 1951 г. у Слоніме і Жыровічах раскрылі  
падпольную арганізацыю. На Слонімшчыне пазаставаліся былыя 
самаахоўцы, якія яшчэ доўга тут дзейнічалі. 

8 лістапада 1996 г. 
 
ДУНАЙ Уладзімер 
 Жыхар г. Слоніма, былы савецкі партызан і міліцыянт, 1923 г. н.:  



— Мяне летам 1944-га адправілі на 3-хмесячныя савецка-партыйныя 
курсы ў Гомель, а пасьля перавялі ў Менск. Рыхтавалі вельмі добра, 
вельмі моцная была прапаганда. Як толькі я закончыў курсы, мяне 
накіравалі ў Слонім. 

Пасьля вайны начальнікам слонімскага аддзелу ўнутраных спраў быў 
маёр Матаў. Быў таксама і капітан Мігалін. Бандамі больш займалася 
міліцыя. Быў такі аддзел — “ОББ” — “аддзел барацьбы з бандытызмам”. 
У Слоніме яго ўзначальваў Гусеўскі. 

У Слонімскім раёне дзейнічала банда Чэрняка. Чэрняк быў палякам. 
Ён, нібыта, у турме сядзеў, але пасьля ўцёк. Адкуль я ўсё гэта ведаю? Я ў 
Плаўскіх быў участковым... Я яго браў. Параніў Чэрняка двума кулямі ў 
правую руку і плячо. У яго граната была падрыхтавана, але ён ёй ужо ня 
мог скарыстацца. Ён уцёк, але назаўтра мы яго знайшлі. 

Было гэта ў Плаўскіх (паводле Дуная, падзеі адбываліся ў сьнежні 
1944-га, але паводле дакумэнтальных крыніцаў — у сьнежні 1945-га — 
С. Ё.). Якраз тады загінуў міліцыянт Міхальчык. Мы сядзелі ў засадзе на 
хутары й сачылі за іншым хутарам, што быў ад нас у 400 мэтрах. І вось 
чуем, што Чэрняк крычыць: “Адкрывайце!” А там таксама засада была. 
Чую — там страляюць. Праз нейкі час хтосьці бяжыць упрост на мяне — 
Чэрняк. Была ноч і я страляў добра ня бачачы.  

Назаўтра мы пайшлі па крывавым сьледзе на сьнезе. Знайшлі 
зямлянку. Але перад тым былі згубілі сьлед Чэрняка, бо была спушчаная 
елка і ён па ёй сыйшоў са сьцежкі, каб не пакідаць сьлядоў. У зямлянцы 
Чэрняк быў адзін, ужо перавязаны ў двух месцах, паверх адзеньня. Яго 
знайшлі там забітага (забіла яго, відаць, міліцыя — С. Ё.). Труп, здаецца, 
забралі... Памятаю, коўдра там была добрая. Абрэз знайшлі, радыё. 
Ведаю, што ў Слоніме на Віленскай вуліцы пасьля арыштавалі чалавека, 
які бандзе прадаў гэтае радыё. Яго судзілі... Пакуль мы йшлі па сьледзе 
Чэрняка, іншыя міліцыянты ахоўвалі арыштаваных на хутары. 

Я езьдзіў разам з Гусеўскім з ОББ арыштоўваць сувязных Чэрняка. 
Знайшлі мы ў адной хаце многа патронаў — іх хавалі ў гаршку з 
баршчом. А аўтамат з хаты яны вынесьлі. На хутары арыштавалі мы 
кульгавага намесьніка Чэрняка. А разам зь ім і радыстку Лабовіч, якая 
таксама жыла на хутары. Вельмі прыгожая яна была. Я ня памятаю, каб 
знайшлі рацыю, але яна чамусьці лічылася радысткай. Відаць, яна нічога 
не перадавала — не было рацыі. Але яны нешта рыхтавалі, а тут мы іх 
узялі. На Лабовіч, на гэтую прыгажуню, ніхто з міліцыянтаў нават голасу 
не павысіў. Такая маладая, прыгожая... Гаварылі, што ў лягерах яна 
выйшла замуж за нейкага супрацоўніка МВД.  

Наарыштоўвалі мы людзей, пасадзілі на воз і павезьлі ў Слонім. 
Арыштаваных было шмат. Намесьніку Чэрняка пасьля далі расстрэл. У 
той апэрацыі бралі ўдзел каля 30 чалавек, пераважна міліцыянтаў. У 
засадзе на абодвух хутарах сядзелі па 5 чалавек. Загінуў толькі  
Міхальчык... Сувязных было шмат. Жанчын — напэўна, жонак бандытаў. 
Быў сярод арыштаваных і 17-гадовы хлопец Тадзік Карэйва. Ён, як 
адсядзеў і вярнуўся, быў брыгадзірам у калгасе ў Плаўскіх.  

*** 
Быў участковы Дземідовіч, які пайшоў у банду. Гэта атрымалася так. 

У яго была прыгожая жонка. І вось яна загуляла зь нейкім афіцэрам, 



капітанам ці маёрам. А Дземідовіч быў простым участковым... І вось ён 
парушыў закон. Ці то пабіў таго афіцэра, ці застрэліў (дакладна ня 
памятаю) і пайшоў на нелегальнае становішча. Пасылалі мянена яго 
паляваць. Мы ўдвох былі, я і міліцыянт Дабрыян. А хаваўся Дземідовіч 
на хутарах, лявей Воўчых, туды пад Франкова... Так было. Прыйшоў ён 
да аднаго чалавека, каб пагаліцца. А той нажом яго па горлу ўдарыў, ці  
сякерай па галаве, ні памятаю. Забілі яго. Азярніцкі... з Мыслава... А 
Лабовіча атруцілі — снатворнага падсыпалі “свае людзі”. 

Альбо такі выпадак з 1950 году. Фінагент адзін на нелегальным 
становішчы быў. Яго сваяк Пятро Ракевіч вырашыў яму дапамагчы. 
Зьвярнуўся да Юзіка Філёнчыка, работніка міліцыі, які замяшчаў 
Пінчука, загадчыка гэтага аддзелу, што пайшоў на адпачынак. Кажа: 
“Юзік, давай зробім, напішам, што ён памёр тады і тады. Дапаможам 
добраму хлопцу”. Так і зрабілі, і той фінагент ужо, нібыта, быў мёртвым. 
Гэта выявілася, і гэтых двох выгналі з працы. Знайшлі і зямлянку 
фінагента, які адзін хаваўся — яна была аж у Зэльвенскім раёне. Але 
гэтым займалася МГБ, якому тады падначальвалася міліцыя. Памятаю, у 
Азярніцы была даярка-дэпутат Вярхоўнага Савету. І мне з МГБ гавораць: 
“Жыві там і назірай. Калі яе заб’юць, ты адкажаш. Рабі, што хочаш”. 

Быў такі міліцыянт Пятніцкі. Аднойчы паехаў ён на нейкі хутар 
арыштоўваць чалавека. Па дарозе ў лесе сеў пакурыць, сумку, дзе была 
пастанова на арышт, на зямлю паклаў. І тут нехта на яго напаў. Пятніцкі 
ледзьве ўцёк, сумку пакінуў. Той, зь лесу, пастанову прачытаў, пайшоў і 
папярэдзіў чалавека з хутара пра арышт. І пайшлі яны ўдвох у лес, 
зарганізавалі банду. А Пятніцкаму за гэта нічога ня было.  

Аднойчы шукаў міліцыянт (альбо чэкіст?) аднаго бандыта. Прыйшоў 
да яго бацькі і пытаецца: “Дзе сын?” Той кажа: “Ды я ня ведаю, дзе ён. 
Можа ўжо ў Польшчы!” Раптам вылазіць сын з-пад печы з аўтаматам. 
Абяззброілі міліцыянта, распранулі, разбулі. Бацька сыну кажа, каб у 
хаце не забіваў міліцыянта. Той камандуе: “Бяры рыдлёўку і выходзь на 
вуліцу!” А справа была зімой. І неяк удалося гэтаму міліцыянту ўцячы па 
сьнезе. 

 На Слонімшчыне бандыты забілі старшыню Касьцянёўскага 
сельсавету Міско. Дзейнічала банда “Хваля”. Гэта і ёсьць банда Чэрняка. 
Гэта дакладна, бо я іх сам лавіў. Недзе ў 1945 годзе была спэцыяльная 
апэрацыя супраць бандаў у Казлоўшчынскім раёне. Тады вельмі шмат іх 
міліцыя і МГБ узялі ў палон ды прывезьлі ў Слонім. Арыштаваных гэтых 
чамусьці трымалі ў падвале банку. Сядзела там больш сотні бандытаў, 
пасобнікаў і дэзэрціраў. Нашыя міліцыянты іх ахоўвалі. 

30 ліпеня 1996 г. 
 
 
ЁРШ Іван 
 Жыхар в. Савічы Слонімскага раёну, 1920 г.н. (памёр у 2002 г.): 
— Пасьля вайны былі партызаны, заходзілі й да нас у хату — паесьці. 

Барадатыя хлопцы... Чакалі вайны з Амэрыкай. Усе спадзяваліся, што 
дапамогуць нам амэрыканцы... 

15 верасьня 1996 г. 



 
 
ЖУК Васіль 
Жыхар г. Слоніма, у першыя пасьляваенныя гады — інспэктар 

раённага фінаддзела, 1921 г. н.:  
— Банды былі. Мясцовыя зьбіраліся, забіралі ў фінагентаў грошы. 

Таму даводзілася хадзіць сьцежкамі, каб не абрабавалі... У лесе быў 
Радзівонік з Вострава. Яго міліцыя забіла. Быў Лабовіч. Ён нікога не 
чапаў. Прыйдзе зь лесу, а людзі дзе ў полі працуюць, пагаворыць зь імі і 
пойдзе. Яго забілі дзесьці ў полі, на снапу. Нейкі брыгадзір забіў.  

Жнівень 1997 г. 
ЖЫГАР Уладзімер 
 Жыхар в. Старыя Дзявяткавічы Слонімскага раёну, 1920 г. н.: 
— Пасьля вайны былі банды зь мясцовых. Адзін быў, мабыць, іх 

камандзір, родам зь нейкай вёскі каля Міжэвічаў. Яны доўга былі. 
Пасьля іх паступова сталі вылаўліваць. Але гэта ішло марудна. Хаваліся... 
Беднякоў сярод іх не было, у гэтай бандзе, у асноўным толькі кулацкія 
сынкі.  

Быў адзін чалавек, які адкрыта не выступаў, добра маскіраваўся, 
але яго выкрылі. Ён ужо пайшоў у армію служыць, і яго адтуль забралі. 
Пасадзілі. Ён пасьля вярнуўся, яшчэ жыве. З Крыўца двох было ў 
бандзе. Калі яны што рабілі, дык уначы. Сказаць, што яны рабавалі  
людзей, то не. Вось нашу краму разы тры абабралі. Да людзей яны не 
хадзілі, бо іх было ня многа. Шмат харчоў не было патрэбна.  

Ці чакалі вайны з Амэрыкай? Канешне, чакалі. Усе пра гэта гаварылі. 
І гэтыя хлопцы з банды таксама гэта гаварылі. Таму людзі і ў калгас не 
хацелі ісьці, чакалі. Думалі, што “вось не пайду, дык пасьля ад новай 
улады падзяку буду мець”. 

Банду гэтую зьліквідавалі яшчэ да 1949 году, калі ў нас стварылі  
калгас. Але некаторыя яшчэ доўга хаваліся. Нічога ўжо не рабілі, толькі 
хаваліся. 

9 жніўня 1996 г. 
 
ЗМУРШЧЫК Мікалай 
Жыхар в. Коласава Слонімскага раёну, пэнсійнага ўзросту: 
— У Булінскіх лясах дзейнічала пасьля вайны група. Яны мелі свой 

схрон сярод балота. У 1951 ці 1952 годзе лясьнік іх выкрыў і паведаміў 
міліцыі. Групу ліквідавалі. 

Лета 1996 г. 
 
КІСЬЛЯК Аляксандра 
 Жыхарка в. Ваўчуны Слонімскага раёну, 1921 г. н.: 
— Каля нашай вёскі былі хлопцы, якія не хацелі ісьці ў Чырвоную 

Армію. Іван Жылінскі быў, іншыя былі. Але доўга яны не хадзілі. Як 
амністыю далі, выйшлі зь лесу. Жылінскі быў забраны на працу ў 
Нямеччыну. А пасьля вайны яго забіралі на работу саветы, але ён не 
пайшоў. Дык яму далі за гэта 25 гадоў, але ён уцёк у лес. Родам Іван 
Жылінскі з Харашэвіч, 1922 году нараджэньня. Ён больш за два гады 
хаваўся. І я была зь ім. Я шчыра скажу, ён нікому шкоды не рабіў. А 



мяне злавілі за самагонку, але я не пайшла ў суд — пайшла ў лес. У лесе я 
была паўгады. Цяжка было, кожнага баісься. А пасьля сказалі, каб 
выходзілі, я і выйшла зь лесу. Нічога мне не было. У міліцыю толькі  
выклікалі, пыталіся, дзе Іван. Кажу: “Ня ведаю, дзе ён”. 

Жылінскі хаваўся з Сьцёпай Бондарам з Харашэвіч (цяпер жыве ў 
Пасінічах альбо ў Кракотцы). Быў яшчэ хлопец па мянушцы 
“Мучанічнік”, хлопец з Саковіч і хтосьці зь Піроніма. Але яны ўжо 
нядоўга хаваліся. Зямлянкі не было. Хаваліся так, часта па сваіх людзях. 
Жылінскі рабіў у людзей, дзе-што, малаціў... Пасьля Іван пісаў мне лісты 
зь Сібіры, зь Іркуцкай вобласьці. У нас было зь ім двое дзяцей. Але зь 
лягероў ён не вярнуўся. Там і памёр. 

10 жніўня 1997 г. 
 
ПРУСЕВІЧ Іван 
Жыхар г. Слоніма, ураджэнец в. Харашэвічы Слонімскага раёну, былы 

савецкі партызан: 
 — Дэмабілізаваўся я ў лютым 1947 году. Год прапрацаваў фінансавым 
агентам Слонімскага раённага фінаддзела. З абавязкамі спраўляўся 
выдатна, карыстаўся павагайі аўтарытэтам. Але гэта былі 
пасьляваенныя гады. Падпільнавала мяне бяда: калі праходзіў праз 
лясок, мяне абрабавалі бандыты. А паколькі “растрату” пагасіць я ня 
змог, дык патрапіў у ссылку ў Магадан, адкуль быў вызвалены праз два 
гады. 

  Урывак з рукапісу Івана Прусевіча “Мае ўспаміны”  ад 16 траўня 
1994 г., якія захоўваюцца ў архіве Народнага музэю імя А. Жукоўскага 

СШ № 4 г. Слоніма. Пераклад з расейскай мовы. 
 
РАКЕВІЧ Мікалай 
 Жыхар г. Слоніма, былы настаўнік беларускай мовы і літаратуры, 

1931 г.н.: 
 — Пасьля вайны дзейнічаў былы савецкі партызан Дземідовіч. Родам 
ён з Драпава, што каля Азярніцы (цяпер вёска Драпава амаль зьлілася з 
Азярніцаю). Дземідовіч жыў на хутары за чыгункаю, які называўся 
Малева альбо Перапецкі луг. Пасьля таго, як немцаў пагналі на захад, ён 
стаў працаваць у міліцыі. І што там атрымалася, што здарылася, я ня 
ведаю. Можа паспрачаўся з кім? Гаварылі, што Дземідовіч некага зь 
міліцыянтаў страляў. Карацей кажучы, ён зь міліцыі пайшоў у “банду”, і 
хадзіў недзе з 1945-га па 1950 год. У яго была сувязь зь некалькімі 
іншымі, так арганізавалася група. І вось на нейкім хутары каля вёскі 
Плаўскія нейкі дзядзька Дземідовіча ўдарыў сякерай па галаве... З 
разьбітай галавой ён яшчэ поўз — міліцыянты знайшлі яго яшчэ жывога 
ў жыце. Міліцыю выклікаў той самы забойца, і яна вельмі хутка 
прыехала. Дземідовіча прывезьлі ў сельсавет і там яго дабілі, каменем па 
грудзях... Дзе яго пахавалі, ня ведаю. Сваякі ягоныя, здаецца, у Мыславе 
ёсьць, добра яго ведаюць людзі ў Драпаве. 

*** 
Быў яшчэ ў пасьляваенны час Сьцяпан Лабовіч, ураджэнец вёскі 

Азярніца. Гавораць, што пры немцах ён быў у паліцыі, але я гэтага не 
памятаю. Калі й быў, дык толькі тыдні 2 — 3, ня больш. У яго яшчэ не 



было сям’і, у вайну ён меў гадоў 30. Калі летам 1944 году пачалі браць у 
Чырвоную Армію, Сьцяпан Лабовіч таксама зьявіўся ў ваенкамат. А там 
кожнага распытвалі, дзе быў і чым займаўся пад нямецкай акупацыяй. 
Спыталіся і Лабовіча, а ён кажа: “Я быў у “бобіках” (так вяскоўцы 
называлі паліцыю). “Ну, сюды адыдзі”, — сказалі яму. Усіх хлопцаў і  
мужчынаў пагналі на вакзал, а ён застаўся. Адчуўшы небясьпеку, 
увечары Лабовіч з ваенкамата ўцякае ў лес. Дахаты ён ужо не вярнуўся 
— пачаў хавацца. Хадзіў ён з 1944-га па 1951 год. Аднойчы прыходзіў у 
нашу хату ў вёсцы Ваўчкі. Я яго ня бачыў, бо спаў (справа была ўначы). 
Чуў толькі размову з бацькам: “Дай сала, хлеба”. Далі яму, што прасіў. Да 
нас ён адзін прыходзіў, а так у яго была група, праўда, я зь яе нікога ня 
ведаю.  
 У 1951 годзе Сьцяпан Лабовіч прыйшоў на хутар да Куляшэвічаў, якія 
жылі каля Мыслава, на хутары. Хутар людзі называлі па мянушцы 
гаспадароў — “Грушоўскі”. Там яшчэ высокі маяк стаяў, які  
выкарыстоўваўся для геадэзычных здымкаў. Ён пры Польшчы стаяў, 
пры немцах і пры саветах быў. А цяпер маяка, мусіць, ужо няма. Дык 
вось, Лабовіч прыйшоў да Куляшэвіча (“Грушоўскага”), а той яго нечым 
напаіў, напэўна, снатворным. Куляшэвіч адразу паведаміў брыгадзіру, а 
той — міліцыі. Але калі прыехалі міліцыянты, Лабовіч быў ужо нежывы — 
Куляшэвіч яго забіў. Неўзабаве зь лесу прыйшлі людзі й моцна зьбілі 
забойцу. Ён яшчэ месяц працягнуў ды сканаў. Адкуль я ўсё гэта ведаю? 
Са мною ў школе, у адным клясе, вучыўся пляменьнік Лабовіча, сын яго 
сястры. Увечары я заходзіў да іх. Аднойчы была размова, нехта сказаў, 
што “Грушоўскія” прадалі”. Сын таго Куляшэвіча пасьля працаваў 
намесьнікам дырэктара камвольна-прадзільнай фабрыкі ў Слоніме. 

*** 

 Была яшчэ і такая справа. Была група 17-18-гадовых хлопцаў: браты-
палякі Вішнеўскія Цэзік і Тонік, Ваўчок Коля і Ваўчок Павал 
(аднафамілец першага, малодшыза яго), паляк Хіра (імя яго ня памятаю). 
Вішнеўскія і Ваўчкі жылі на хутары Падзаборная (за вёскаю Ваўчкі), а 
Хіра — на разьезьдзе Плецянічы, у мясцовасьці Медухава — там было 
ўсяго 15 — 20 хатаў.  

Захацелі гэтыя хлопцы лёгкага хлеба. Тады яшчэ не было калгасаў, у 
людзей былі коні. Дык яны, гэтыя Ваўчкі, запрагалі каня й уначы ехалі ў 
якую-небудзь вёску і рабавалі краму. Пад раніцу вярталіся дахаты. 
Магазіншчык ранкам звоніць у міліцыю, і тыя пайшлі па сьледу 
рабаўнікоў. І прыйшлі яны так пад Медухава. Паймалі тут Мікалая 
Ваўчка, абшукалі, знайшлі партсігар, які ён у краме прыхапіў. Яго лёгка 
было пазнаць, бо мышы паелі ягоныя драўляныя часьці. Магазіншчык, 
які быў зь міліцыяй, яго пазнаў і кажа: “Гэта з майго магазіна”. Ваўчка 
забралі. А як яго арыштавалі, сябрукі паўцякалі ў лес. А да таго яны не 
хаваліся, удзень працавалі дома, а ўначы ішлі рабаваць... Яны скалацілі 
групу: Хіра, два Вішнеўскія, Павал Ваўчок. Далучыўся да іх і Іван 
Ракевіч. 

Ракевіч Іван Іванавіч быў родам зь вёскі Ваўчкі. Яму было гадоў 25 — 
26. Пры немцах Ракевіч быў у самахове. Мала быў, можа, які месяц, і 
ўцёк. У 1944 годзе яго прызвалі ў Чырвоную Армію і адправілі на фронт. 



Адтуль Іван Ракевіч вярнуўся жывы, знайшоў працу ў Горадні, у пякарні. 
З часам там пачалі цікавіцца яго мінулым. Іван зразумеў, што яго могуць 
арыштаваць. Кінуў работу ў Горадні і прыехаў дахаты, у Слонімскі раён, 
дзе далучыўся да гэтых хлопцаў. 

Ва ўрочышчы Медухава ў іх групы была зямлянка. Цяпер пра іх 
гаварылі, што яны былі, як “цэлая банда” — 5 узброеных людзей. Вось у 
той зямлянцы яны і зімавалі. Палітычнымі яны не былі, гэта адназначна. 
Выдаў іх лясьнік-расеец альбо “васточнік”, як у нас казалі (прозьвішча 
яго я ўжо ня памятаю). І як толькі выдаў, сабраўся й адсюль паехаў. 
Уцёк, бо баяўся, што рана ці позна й яго там прыдушаць... Людзі казалі, 
што Іван Ракевіч сам застрэліўся ў зямлянцы. А як там было на самой 
справе, хто яго ведае?.. Я бачыў, як яго прывезьлі да сельсавета й 
паклалі на зямлю, нежывога... У Азярніцы гэта было. Я якраз з хлопцамі 
са школы ішоў. Ён каля сельсавета на зямлі ляжаў, а каля яго сястра 
плакала. А аддалі яго ім пахаваць ці павезьлі ў Слонім, я ўжо ня 
памятаю. 

Аднаго зь Вішнеўскіх паранілі, калі міліцыянты напалі на зямлянку. 
Вішнеўскія, Хіра і Павал Ваўчок атрымалі недзе па гадоў 8 турмы. А 
Мікалай Ваўчок, той самы, якога ўзялі першым, недзе зьнік. Яго, 
напэўна, моцна катавалі — да сьмерці... Вішнеўскія па вызваленьні з 
турмы  паехалі ў Польшчу. Павал Ваўчок жыве ў Расеі, сюды не 
вярнуўся. У вёсцы Ваўчкі жыве яго родная сястра. Ён, як сюды 
прыяжджае, дык доўга не затрымліваецца, хутка вяртаецца ў Расею. 
Гаварылі людзі, што іх група ў нейкай вёсцы Зэльвенскага раёну забіла 
чалавека. Сваякі забітага казалі, што “мы не даруем, калі зьявіцца 
каторы, жывым ня выйдзе”. Ліквідаваная іх група была ў 1949 альбо ў 
1950 годзе. 

*** 
Пасьля вайны міліцыя лавіла і дэзэрціраў з Чырвонай Арміі. Тых, хто ў 

армію не пайшлі альбо з арміі ўцяклі і хаваліся. Зь вёскі Збочнае хаваўся 
Тарасюк. Усяго ў гэтай вёсцы хаваліся трох хлопцаў. Чуў я, што аднаго 
арыштавалі і павялі на станцыю ў Азярніцу, пасадзілі ў цягнік, каб у 
Слонім завезьці. А гэты хлопец праз вакно вагону, яшчэ на стрэлках, 
уцёк. Злавілі яго ў другі раз. Кажуць яму міліцыянты: “Ну, першы раз ты 
ўцёк, а другі раз ужо не ўцячэш”... 

Быў такі Мікалай Кашыкевіч, які працаваў у “сельпо”. Была ў яго 
нейкая растрата й ён уцёк. Хаваўся. Злавілі яго, ён прапаў. Жонцы 
адразу далі развод — значыць, яго забілі. Яшчэ адзін Кашыкевіч быў 
сакратаром сельсавету ў Азярніцы (“па-вулічнаму” яго называлі 
“Сакадынец”). Ён, нібыта, правініўся перад савецкай уладай і пайшоў у 
лес, у “банду”. І выдаў пасьля тых партызанаў. У пазьнейшы час жыў у 
Лідзе. Быў такі Барысевіч зь Дзераўной. Ён таксама пайшоў у лес, выдаў 
тых, з кім там быў. І ягоадразу адправілі ў Расею, каб тут яму не 
адпомсьцілі.  Участковы міліцыянт быў застрэліў роднага брата 
згаданага вышэй Івана Ракевіча — Мікалая. Ён, як і мой брат — Іван, і 
Сяргей Ваўчок, быў 1928 году нараджэньня. Іх у армію бралі, але замест 
арміі завезьлі на шахты ў Краснадон. І вось мой брат, Ваўчок і Коля 
Ракевіч уцяклі адтуль. Пакуль іх яшчэ вучылі ў той школе, нічога — 



цярпелі, а калі пачалі ў шахту апускаць, і там пачалі людзі завальвацца, 
гінуць, хлопцы ўцяклі.  

Брат прыехаў дахаты недзе перад Новым Годам (а прызывалі яго на 
“кастрычніцкія сьвяты”). Быў ён дома, і тыя хлопцы дома жылі. 
Напрадвесну, сьнег яшчэ толькі пачаў расставаць, быў такі выпадак. 
Прыйшла ў нашу хату міліцыя. Пастукалі ў дзьверы. Брат схаваўся. У 
нас каля сьцяны куфар стаяў, а над ім адзеньне вісела — брат стаў за 
сундук і адзеньнем прыкрыўся. Міліцыянты зайшлі, убачылі, што я ляжу 
на ложку. “Во, ужо й валасы адрасьлі!” — кажуць. А бацька на мяне: 
“Уставай, уставай, хопіць!”. Я ўстаў, адразу зразумеў у чым справа: яны 
прынялі мяне за брата. Забралі яны мяне й паехалі да Сяргея Ваўчка. Як 
пастукалі ў дзьверы, Сяргей таксама схаваўся. Яго бацька нават 
пачаставаў міліцыянтаў: гарэлку на стол паставіў, закуску. І мяне за стол 
пасадзілі, каб ня ўцёк. А я сяджу, маўчу... 

Завезьлі мяне ў сельсавет. А старшыня сельсавета пытаецца: “А за 
што цябе ўзялі?” Я кажу, што ня ведаю і што мне ў школу трэба. 
Зразумелі міліцыянты, што тут іх накалолі. І было гэта ў сакавіку 1949 
году. А брат быў у нас да вясны. Заходзіў у госьці і Сяргей Ваўчок. 
Аднойчы, у траўні, яны заначавалі ў нашым гумне, і я зь імі. А пад ранак 
ужо стукаюць у дзьверы: “Адкрывайце!” Гэтыя хлопцы ляжаць — 
зразумелі, што міліцыя. Я пайшоў адкрываць. Адзін міліцыянт забягае ў 
гумно і робіць адзін стрэл угору зь пісталета, каб напалохаць... Узялі іх, 
ужо не пераблыталі, і завезьлі ў Слонім. Судзілі. Далі па 3 гады турмы 
кожнаму. А гэтага Мікалая Іванавіча Ракевіча ўчастковы другі раз 
паймаў дома і гнаў у горад, ды па дарозе забіў. Ракевічаў гэтых “па-
вулічнаму” звалі “Мурыны”. 

Брата і Ваўчка завезьлі на поўнач. Мы пачалі пісаць у розныя 
інстанцыі. А судзілі іх якраз у сенакос, у 1949 годзе ўжо быў калгас. Мы 
касілі, калі бацька прыехаў з суду. Кажа, што далі па тры гады. Пісалі мы 
ў Вярхоўны Суд, што іх асудзілі няправільна. Брата трэба было судзіць за 
уход з работы, а ня як дэзэрціра. У такім выпадку далі б менш. Ён 
прасядзеў паўгады. Мы напісалі скаргу Шверніку, які ў той час быў 
старшынём Прэзыдыюму Вярхоўнага Суду СССР. І да новага году брат 
прыйшоў дахаты — яго вызвалілі. А Ваўчок адседзеў тры гады і цяпер ён 
жыве ў Сьвіслачы. 

*** 
Палітычных партызанаў на Слонімшчыне я ня памятаю. У 

Зэльвенскім раёне былі палітычныя. Пра гэта мне расказваў бацька, які  
там працаваў лясьніком. У нейкай вёсцы ва ўсіх хатах узрывалі падлогу 
— шукалі тых, хто выступаў супраць савецкай улады. Зразумела, яны 
былі ўзброеныя, забівалі міліцыянтаў, упаўнаважаных. Гэта ў 
Зэльвенскім раёне, а ў нас у гэтых адносінах было ціха. 

Забілі, праўда, дэпутата Вярхоўнага Савету БССР Ганну Кароль. Я яе 
аднойчы бачыў. Яна балаціравалася кандыдатам у дэпутаты і  
прыяжджала на сустрэчу з людзьмі ў Азярніцу. Апранута была ў 
кажушок — была зіма 1947 году. Кароль была старшынёй сельсавету ў 
Шылавічах. Праз вакно яе застрэліў хтосьці... Міліцыі трэба было зрабіць 
справаздачу і яна знайшла “забойцу” — нейкага нявіннага чалавека 
арыштавалі. А хто забіў — цяжка сказаць. 



Пасьля таго, як немцы расстрэльвалі, вешалі людзей, савецкая ўлада 
была як вызваленьне. Хоць чалавек мог не баяцца, што яго ў любую 
хвіліну могуць застрэліць. Саветы адкрыта не забівалі, яны гэта рабілі 
паціху — у засьценках... 

5 чэрвеня 1996 г. 
 

САЛЕЙКА Алена 
Жыхарка в. Нагуевічы Слонімскага раёну, 1922 г. н. (у дакумэнтах 

запісана — 1923 г. н.): 
— Бухарэўскі быў у атрадзе Зайцава начальнікам разьведкі. У 

партызанах яго звалі “Пеця Вялікі” і “Пеця Чубаты”. Ён быў 1919-га года 
нараджэньня. Час быў такі ваенны. Я яго не хацела, але ён мяне не 
адпускаў... Як вайна скончылася, ён у мяне хаваўся. Пецю сапсаваў 
Віця-камісар, які пасьля вайны працаваў вялікім начальнікам у Слоніме. 
Ён нейкімі махінацыямі займаўся й яго ўцягнуў...  

Пеця паўсюль быў. У Кіславодзк паехаў, і я зь ім. У 1945 годзе. Ён 
адтуль быў родам. Там у яго хата была, сям’я. Жонкі ў яго не было. 
Бацькі былі, тры браты, сястра. Ён дахаты прыехаў, хацеў ужо там 
жыць. А я не магла ад яго адказацца. Заставіў мяне сілай...  

Яго там не прыпісвалі, а я не магла вырвацца. Пару месяцаў пабыла, 
а пасьля я яго кінула й вярнулася назад. А Пеця там застаўся. Нічога я 
больш пра яго ня знаю. 

Ён мне пасьля не пісаў і не прыязджаў. І ня ведаю, ці жыве яшчэ... 
Вось толькі паштоўку даслаў: “Поздравляю Вас с праздником Днем 8 
марта. Желаю Вам счастья в жизни и долгих лет супружеской также. 
Петя. БССР, Барановичская обл., г. Слоним, Хорошевичский с/с, с. 
Нагуевичи, Салейко Елене Иосифовне. г. Кисловодск, ул. Замковая, 
Бухаровский Пётр Иванович”. [На паштоўцы не стаіць дата. Але можна 
яе прыблізна вызначыць па даце выпуску самой паштоўкі — 1968 год]  

16 жніўня 1997 г 
 

СТРУПАВЕЦ Васіль 
Жыхар г. Слоніма, 1928 г. н. (памёр у 2000 г.): 
— Пасьляваенныя  партызаны былі палітычныя і былі бандыты. 

Напрыклад, Пеця Бухарэўскі альбо “Пеця Чубаты”, былы партызан 
Зайцава [Бухарэўскі быў шэрагоўцам, начальнікам штабу, а пасьля — 
камандзірам зьвязу разьведкі савецкага партызанскага атрада імя 
Панамарэнкі брыгады імя Ракасоўскага. — С. Ё.]. Яму ж трэба было, як і  
іншым бандытам, каб дарма есьці, піць ды каб жанчыны былі дарэмныя. 
Ён і ў вайну ня быў палітычным, ня быў ім і пасьля вайны. На фронт 
Пеця не пайшоў, зноў падаўся ў лес. Банду зьбіраў і цягаўся каля Новай 
Мышы. Там кагосьці падвучыў, каб трактар на полі ўзарвалі, пасьля 
спалілі выканкам у Новай Мышы. Чуў я, што “Чубатага” у лесе забілі. 
[Насамрэч, ён быў затрыманы напрыканцы 40-х гг. і асуджаны. У 1970-х 
жыў у Кіславодзку. — С. Ё.]. 

А быў яшчэ нейкі “Ваня Сібірак”. Ён са сваёй бандай хадзіў каля 
Гавенавічаў. Напэўна, ён быў падасланы. На судзе “Сібірак” выступаў 
амаль як абвінаваўца. Расказваў, як людзі яго шайку кармілі. А тады ж 
шмат вяскоўцаў судзілі ў Баранавічах па гэтай справе, як “пасобнікаў”. І 



мой дзядзька быў арыштаваны. Усяго чалавек 20 асудзілі, далі вялікія 
тэрміны. Было гэта ў чэрвені — ліпені 1950-га. А “Сібірак” гэты, напэўна, 
і далей служыў у КГБ. 

У Зэльвенскім раёне пасьля вайны была палітычная партызанка. Там 
імі былі зробленыя уваходы-выхады з гумна ў хату ці яшчэ куды па 
мэтраў 300. Былі палітычныя хлопцы. За свабоду Беларусі яны змагаліся. 
Я бачыў іх тут, у Слонімскім раёне. У сябе бачыў. Я тады хоць і ня піў 
гарэлкі, але давялося выпіць. “Выпі!” — прымусілі мяне яны. Гэтая 
сустрэча адбылася на хутары Сушко, паміж Якімавічамі і Харашэвічамі. 
Яны зайшлі ў хату. А я ведаў аднаго зь іх — Андрэя Турука зь Якімавіч. 
Прыйшло партызанаў чалавек 5, маладых хлопцаў, 23 — 25 гадоў, а 
ўсяго іх было каля 50 чалавек. Гэта было ў 1948 ці 1949 годзе. Іх у шахты 
забіралі, але яны не схацелі. Некаторых у армію забіралі, хто не пайшоў, 
а хто з арміі дэзэрціраваў. Пайшлі ў лес, бо не хацелі ўтурму садзіцца. 
Думалі выжыць, але хто выжыў, а хто ня выжыў... Наагул, стала 
палітычная партызанка. Палітычная арганізацыя была. Вялікая 
арганізацыя, існавала яна па ўсёй Беларусі. І Наваградак быў ахоплены, 
і Дзятлава, і Казлоўшчына, і Зэльва. Усё аб’яднана было. Можа, ў іх і 
камандзір адзін быў, я гэтага ня ведаю. Некаму ж яны падначальваліся. 
А як яна называлася, ня ведаю. Бо была яшчэ і польская.  

Ваяваць хацелі яны за свабодную Беларусь. Наганы ў гэтых хлпцаў 
былі савецкія, аўтаматы і савецкія, і нямецкія. Не чапалі яны нікога. 
Канешне, калі аблава на іх была, то ад міліцыі і чэкістаў адстрэльваліся і  
забівалі. Начальніка слонімскага МГБ забілі каля Азярніцы дзесьці. Так 
што добра адстрэльваліся... 

Лістовак у іх не было. Яны так агітавалі людзей. Хто хацеў, мог да іх 
далучыцца. Але нікога не прымушалі ісьці зь імі. Есьці трэба было нешта 
— возьмуць краму. За гэта іх злодзеямі, бадытамі называлі. А гэтыя 
бандыты савецкія што рабілі? Каровы, куры, сьвіні ў людзей адбіралі. А 
гэтыя ў краме ўзялі кансэрваў — іх адразу бандытамі завуць... 

Вайны з Амэрыкай абавязкова чакалі. Літаральна ўсе былі 
напагатове, усе людзі. УСЕ ЛІТАРАЛЬНА! Толькі потым і хаваліся, чакалі  
моманта, каб паўстаць супраць гэтай банды савецкай. Тады б пайшла б 
уся вёска ваяваць. А так цягнулася, цягнулася... Гадоў па чатыры людзі  
па лясах хадзілі, а іх амнісьціравалі. Дык што рабіць? І вайны няма, і 
нічога не дачакаліся. Павыходзілі, каго не забілі, павыходзілі... Атрад, дзе 
быў Турук, дзесьці ў 1950 годзе прыйшоў да Харашэвіцкага сельсавету і 
здаўся (з Харашэвіч у ім было чалавек 10).  

Забітых партызанаў чэкісты кідалі на месцы. А там людзі ўжо іх 
хавалі... каб не валяліся... 

У вёсцы Чамяры быў такі Вася Багданчук. Я яго добра ведаю, бо 
сябраваў зь яго сястрою. Ён ніякім бандытам ня быў, а за ім сочка 
вялася. І ня ведаю чаму. Ён на балоце косіць, туды міліцыя прыедзе, 
схаваецца, высочвае. Аднойчы схапілі і вялі пешшу з Чамяроў у горад. А 
жыў ён ва ўрочышчы Замкавая гара каля Чамяроў. Давялі Багданчука 
да Ружанскіх могілак, слонімскай ускраіны. Тут ён неспадзявана 
разьвярнуўся, зьбіў з ног абодвух міліцыянтаў і праз могілкі ўцёк. А там 
праз Шчару пабег на Разанаўшчыну ды схаваўся ў лесе. 



У другі раз я асабіста бачыў, як ён уцёк ад міліцыі. Я тады жыў у 
Слоніме на вуліцы Пушкіна. Напэўна, гэта быў 1949 год. Багданчук касіў 
каля Разанаўшчыны, наладаваў воз і паехаў. Ішоў ён за возам з граблямі 
на сьпіне. А тры міліцыянты за чыгуначным пераездам улягліся, чакалі, 
што ён будзе ехаць. Як толькі конь апынуўся на пераезьдзе, міліцыянты 
выскачылі. Вася раскідаў іх граблямі, пераскочыў рачулку Валобрынку і  
ўцёк.  

Наступным разам Багданчука арыштавалі. Прывялі яго ў Слонім. 
Колькі ён сядзеў, ужо ня памятаю. Вялі яго ў суд па Ружанскай вуліцы 
(слонімскі суд тады быў на рагу Ружанскай і Карла Маркса). Дайшлі ўжо 
да самага будынку, пачалі ў двор заходзіць, Багданчук (рукі яго былі без 
кайданкаў) і два міліцыянты. Тут Вася іх зьбівае з ног і ўцякае ў чарговы 
раз. Гэта праўда. Я гэтага ня бачыў, але ведаю. Пасьля таго я зь ім 
бачыўся, гаварыў. 

Усё ж такі дапільнавалі яго ў хаце. У хаце і застрэлілі. Ён здаровы быў 
хлопец, мэтры два ростам, фізычна разьвіты, спартыўны такі хлопец. 
Дык вось, пачалі стукаць у дзьверы ноччу, ведалі, што ён начуе дома. 
Відаць, нехта далажыў. Выскокваў Багданчук праз вакно, і яго 
застрэлілі. Так і ўпаў з хаты на вуліцу... 

10 сьнежня 1995 г. 
 
СЬЦЯПУРА Вячаслаў 
 Жыхар г. Слоніма, удзельнік юнацкай антысталінскай падпольнай 

групы, 1935 г.н., ураджэнец в. Шылавічы Слонімскага раёну: 
— Дзесьці ўвосень 1946 году ў Слоніме быў замах на начальніка КГБ* 

Аляхновіча, які жыў на Студэнцкай вуліцы. Каля яго хаты раніцай ляжаў 
труп маладога хлопца ў целагрэйцы... Дзесьці ў гадзін 12 яго забралі... 
Наагул, у той час была вельмі папулярная “чорная кошка”. Калі што 
рабілася супраць уладаў, адразу казалі, што яна зрабіла. Казалі яшчэ, 
што “балахоўцы” зрабілі. Вось хадзіла такая пагалоска. 

*На той час — НКГБ 
10 верасьня 1998 г. 

 
 
ФІДРЫК Аркадзь 
Жыхар г. Слоніма, былы савецкі партызан і слонімскі міліцыянт, 

1923 г. н.:  
—У Слонімскім раёне былі банды. Міліцыянта Міхальчыка забілі недзе 

ў Плаўскіх. Там палякаў шмат было, і вось яны там хаваліся. Міліцыя 
акружыла хату, а гэта Міхальчык у яе зайшоў. І яго там застрэлілі. 
Схапілі тых бандытаў пасьля. Міліцыянта Лася паранілі ў руку. У лесе 
знайшлі зямлянку, акружылі. Лось яе адкрываў, крычаў: “Вылязай!” І яму 
ў руку стрэлілі. Жыў гэты Лось пасьля ў Івацэвіцкім раёне, старшынём 
калгасу працаваў.  

Банды ў Слонімскім раёне былі доўга. Быў у іх былы партызан і 
ўчастковы міліцыі Дземідовіч. Ён у банду падаўся, а чаго, я ня ведаю. 
Можа яму падабалася? Злавілі Дземідовіча. Усіх тут перабілі і пералавілі.  

Я таксама, калі быў у міліцыі, выяжджаў на апэрацыі. Там КГБ 
працавала. Ня так проста бандыта злавіць. Спачатку трэба ў людзей 



выпытаць, дзе ён знаходзіцца. Гэта ня тое, што пайшоў і яго злавіў. 
Трэба пашукаць, папрацаваць. Гэта ўсё апэратыўная работа. А тады ўжо 
патрэбная сіла, каб акружыць яго дзе-небудзь, схапіць альбо забіць. 

У бандзе ў нашым райне быў яшчэ Лабовіч. Яго таксама забілі. 
Здаецца, яго ў вёсцы знайшлі. Але дакладна не памятаю, бо мяне там не 
было... Быў выпадак, калі судзілі аднаго бандыта ў Слоніме на 
Ражанскай вуліцы. Машынаў у нас не было, арыштаваных пешшу 
вадзілі. І вось гэты бандыт, нейкі хлопец з Чамяроў, вырваўся і кінуўся 
ўцякаць. Міліцыянты-канваіры пачалі страляць і яго забілі. 

Пісалі, што пасьля вайны ў заходніх раёнах Беларусі былі 
арганізаваныя вялікія атрады. Іх нават забясьпечвала заходняя 
контрвыведка — амэрыканцы. Нашыя войскі МВД зь імі доўга вялі  
вайну. Вайна была... Там дзясяткі гадоў пасьля вайны яны дзейнічалі. Ну 
банда гэтая была.  

9 сьнежня 1995 г. 
 
 
ФІДРЫК Віктар 
 Жыхар г. Слоніма, былы савецкі партызан і слонімскі міліцыянт, 

пэнсійнага ўзросту: 
 — Лабовіч — гэта харошы чалавек. Ён быў у КПЗБ, а пасьля яго 

рэпрэсавалі. Злавілі Лабовіча недзе ў Булінскіх лясах... У 1949 годзе ў 
Харашэвічах забілі аднаго бандыта. Ён прыйшоў да лясьніка Сушко, а 
там была засада — тры ці чатыры дні чакалі. Так і не ўстанавілі імя 
бандыта. Да гэтага часу ня ведаюць, хто ён. 

Сьнежань 1995 г. 
 
 
ШВАЙДЗЮК Яўгенія 
 Жыхарка в. Якімавічы Слонімскага раёну, 1917 г. н.: 
 — Я ведала Андрэя Турука. Ён з нашай вёскі родам. Пасьля вайны 

Турук хаваўся. Многа тады людзей хавалася. Дзе ён пасьля падзеўся, я 
ня ведаю... Якія партызаны былі лепшыя, савецкія ці пасьляваенныя? 
Пасьля вайны свае хаваліся. Яны не рабавалі. 

4 жніўня 1996 г. 
 
ШУНДРЫК Уладзімер 
 Жыхар г. Слоніма, былы актывіст СБМ, 1929 г. н. (памёр у 2002 г.):  
— Быў у мяне ў Слоніме адзін сябра. Недзе ў 1946 ці 1947 годзе ён 

прапаноўваў мне пайсьці разам у “Чорную кошку”, адгаворваў ехаць 
вучыцца. А я сказаў, што мне патрэбна адукацыя. Сябар мой пасьля 
кудысьці са Слоніма выехаў... Аднойчы раніцай давялося мне бачыць, 
як слонімскі міліцыянт выціраў са сьцяны будынка намаляваную 
кімсьці чорную кошку... 

Лета 1996 г. 
  
ЯНУШКА Сьцяпан 
Жыхар г. Слоніма, былы савецкі партызан, 1925 г.н.:  



— Пасьля вайны пайшоў у лес былы партызан [савецкага] атрада імя 
Кірава Сяргей Калядка. Гэта быў малады, нежанаты хлопец. Арганізаваў 
групу, якая дзейнічала на мяжы Гарадзенскай і Берасьцейскай 
вобласьцей. Чаму пайшоў у лес? Калі чалавек прызвычаіўся быць 
злодзеем зь дзяцінства, то ім і застанецца. Вось і Калядка пайшоў, каб 
нажыцца... 

30 ліпеня 1996 г. 
 

АНАНІМНЫЯ РАСПОВЕДЫ 
 
NN 
 Жыхар г. Слоніма, даглядчык старых могілак па вуліцы Ружанскай, 

каля 40 гадоў: 
 — Мой дзед быў у А. К. Панасевіч яго прозьвішча. Ён зь 
Беласточчыны сюды прыехаў, ваяваў у Лідзка-Наваградзкай зоне... 
Паглядзі (паказвае на ўчастак могілак, дзе пахаваныя ахвяры 
“бандытызму” — С. Ё.), там ляжаць камуністы. Да 1948 году іх стралялі, 
а пасьля адышлі ў Польшчу. Дзед пасьля прыяжджаў да нас адтуль у 
госьці, нават некалькі разоў... Пра гэтыя падзеі табе зь дзядоў ніхто 
нічога ня скажа! 

14 верасьня 1997 г. 
 
NN 
 Жыхар г. Слоніма, ураджэнец в. Яруцічы Слонімскага раёну, 65 

гадоў:  
— Быў у нашых мясьцінах пасьля вайны “бандыт” Радзіонік 

Сьцяпан, прыблізна 1926 — 28 гг. нараджэньня. Родам ён з Вострава. 
Пасьля вайны працаваў у Міжэвічах у сельпо бухгальтарам. Ды, 
мусіць, “прытаргаваў” — пайшоў у лес хавацца. Ён думаў, што вайна 
будзе... Узброены быў, са зброяй прыходзіў на танцы ў вёску... Чуў я, 
што магазін ён, нібыта, браў. Дый, відаць, не адзін ён хаваўся. Вось 
адзін ягоны сябар яго і прадаў. На хутары каля Новых Дзявяткавічаў 
яго акружылі, але Радзіонік не захацеў здавацца і застрэліўся. Было 
гэта ў 1946—1947 гг. 

20 ліпеня 1998 г. 
 
Пляменьнік А. Турука 
 Жыхар г. Слоніма: 
 — Андрэй Турук быў 1924 году нараджэньня. У нямецкую 

акупацыю ён быў вывезены ў Нямеччыну. А як вайна скончылася, яму 
загадалі сюды гнаць нямецкіх кароваў. Але іх па дарозе ў яго альбо 
параскрадалі, альбо яны самі паздыхалі. У выніку, статак той ён не 
прыгнаў. Улады да Андрэя прычапіліся, тады ён пайшоў у лес. Чатыры 
ці пяць гадоў бадзяўся па лесе. Некалькі разоў прыходзіў і да нас, у 
Якімавічы, паглядзець як мы жывем. Тут дзейнічала банда “Сушкоў”, 
але Андрэй зь імі ня ладзіў, усё адзін хаваўся... Выслалі яго на работу ў 
Расею. Ён там ажаніўся. Назад не вяртаўся. Ужо ён памёр. 

4 жніўня 1996 г 
Запісы ўспамінаў па Слонімскім раёне зроблены Сяргеем Яршом . 



СМАРГОНШЧЫНА 
 
САБІЛА Уладзімер 
Жыхар в. Сівіца Смаргонскага раёну,1945 г.н.: 
— Я тады яшчэ быў малы — таму ня шмат што ведаю. Пазьней, 

пасталеўшы, удакладняў некаторыя дэталі. А было во што: адразу пасьля 
вайны, як пачалі зьбіраць калгасы, зьявілася ў нас тут банда, што была 
супраць калгасаў. Была яна нешматлікай, ня тое што за Вільлёй (так 
мясцовыя жыхары называюць правы бок р. Вільлі, вёскі Рудня, Ардзея і 
інш – С. Л.), там сапраўдныя атрады ваявалі. У нас жа пару чалавек, і 
хутчэй за ўсё былі аб’яднаныя з суседнімі. Пужалі актывістаў, палілі 
калгасныя стагі... Галоўнымі былі Крылоў, былы партызан, у бандыты 
пайшоў з-за нейкай правіны перад саветамі, здаецца бульбу ўкраў, ды 
Шымак, участковы, таксама нечым правініўся — перайшоў да бандытаў 
са сваім пісталетам. Ды паваявалі ня доўга — 1947- 1949. Злавілі іх недзе 
пад Крэвам.. 

Запіс зроблены Сяргеем Лескецем  27 верасьня 2003 г. 



 
ЧАСТКА 2 

 
ГАВОРАЦЬ ПАРТЫЗАНЫ 

 
Зьмяшчаем таксама падборку публікацыяў пра пасьляваенны 

Супраціў з беларускай эміграцыйнай прэсы. Варта зазначыць, што такія 
артыкулы, паведамленьні і інтэрвію зьяўляліся ў эміграцыйных 
выданьнях другой паловы 40-х— пачатку 50-х гадоў (у газэтах 
“Бацькаўшчына”, “Беларускае слова”, “Беларуская воля”, “Вольнае слова”, 
“Незалежная Беларусь” (Заходняя Нямеччына), “Беларус” (ЗША), 
“Беларускі эмігрант”, “Беларускі голас” (Канада), “На шляху” 
(Вялікабрытанія) ды інш.). Гэта не была нейкая сыстэматызаваная і  
рэгулярная інфармацыя пра партызанскую барацьбу на Беларусі. 
Публікацыі зьяўляліся хаатычна, часта былі перадрукамі з заходняй 
прэсы, і вельмі рэдка давалі канкрэтныя зьвесткі. Тым ня менш, яны 
зьяўляюцца важнай крыніцай пра Супраціў. Пры гэтым трэба ўлічваць, 
што некаторыя прыведзеныя факты могуць падавацца суб’ектыўна, 
нават скажона, але пакуль няма магчымасьці спраўдзіць іх з дапамогай 
дакумэнтальных крыніцаў. 
 
НА БАЯВЫХ СТАНОВІШЧАХ 
Апошнія камунікаты аб дзейнасьці партызанцкіх аддзелаў у 

Беларусі адзначаюць узнаўленьне акцыі Аддзелу с[ябры] Караля* ў 
ваколіцах Браслаўя, дзе ён асабліва актыўна праводзіў акцыю ў 
лютым-маі 1945 году, маючы ў сваім Аддзеле да 500 жаўнераў. Ён 
вынішчаў агентаў НКВД, пераважна па сельсаветах, быў для іх сталай 
пагрозай. НКВД і бальшавіцкія партыйныя  работнікі распаўсюджвалі  
чуткі, што быццам гэты Аддзел ужо зьнішчаны. Аддзел, аднак, 
панёсшы значныя страты, перакінуўся ў сумежныя раёны 
Дзісьненшчыны. Толькі ў апошнім часе ізноў узнавіў акцыю ў 
Браслаўшчыне. З ім навязана лучнасьць. 

Ня спыняецца і пашыраецца партызанскі рух у Слонімшчыне. 
Аддзел, які дзейнічае ў гэтым раёне, налічвае да 200 жаўнераў. Частыя 
аблавы, арганізаваныя НКВД, дасюль не далі ніякіх значных 
рэзультатаў. З апошніх большых сутычак адзначаны бой у ваколіцах 
Казлоўшчыны. Страты Аддзелу выносілі 8 забітых, трох захоплена 
жывымі. Да гэтага часу яны знаходзяцца ў турме ў Менску. З 
савецкага боку забіта да 20-ці чалавек. Аддзел здабыў 3 кулямёты, 17 
аўтаматаў і іншую зброю. Аддзел адыйшоў  у ваколіцы Зэльвы, дзе 
ўвайшоў у сувязь з Аддзелам Л.** (у ліку да 150 чалавек). Супольнымі 
сіламі было апанавана мястэчка Азерніца, дзе выбіты аддзел НКВД. 
Аддзел сябры ЦК БНП Ваўка***, прабіваючыся ў глыб Беларусі, 
натрапіў на моцныя савецкія сілы і змушаны быў уступіць з імі ў бой. 
С[ябра] Воўк, моцна ранены, з групай сяброў захоплены савецкімі 
сіламі. Аддзел адыйшоў у напрамку Налібокаў, дзе навязаў лучнасьць з 
с[ябрам] Канцавым****. 



Адзначана дзейнасьць партызанцкага аддзелу с[ябры] Алега***** ў 
Вялейшчыне, якая праводзілася паасобнымі групамі Аддзелу ў 
ваколіцах Кабыльнікаў, Мядзелу, Нарачы і Ільі. Ня спыняе дзейнасьць 
партызанцкі Аддзел палк. Г. на абшары Меншчыны і Случчыны. 
На Палесьсі паасобныя партызанцкія групы раскіданы ў многіх 

мясцовасьцях і карыстаючыся падтрыманьнем насельніцтва, 
знаходзяцца блізу вёсак. Сувязь з імі прыпадковая. Шмат паасобных 
групаў дзейнічае сумесна з УПА. 
У зімныя месяцы партызанская дзейнасьць значна сьціхла ў сувязі з 

цяжкімі ўмовамі. 
 Інформ. 

Бюлетэнь Беларускай Незалежніцкай Партыі (Зах. 
Нямеччына),1946 г.,№ 6. 

*Магчыма, маецца на ўвазе сябра БНП і дэсантнік батальёну 
“Дальвіц” І.Кароль (ня блытаць з Усеваладам Каралём, таксама 
сябрам БНП у Баранавічах), які ў верасьні 1944-га дэсантаваўся зь 
нямецкага самалёту на Віленшчыне. 
**Верагодна, Сьцяпана Лабовіча, які дзейнічаў у гэтых мясьцінах з 

1944 г. 
***Псэўданім маёра Ўсевалада Родзькі, старшыні ЦК БНП. Насамрэч,  

пры арышце ён ня быў паранены. 
****Псэўданім аднаго з кіраўнікоў БНП. 
*****Маецца на ўвазе сябра БНП Алег Лапіцкі, які летам 1944-га 

застаўся на Беларусі для падпольнай барацьбы. Увосень 1944 г. ён 
працаваў настаўнікам на Вялейшчыне ды, верагодна, ствараў групы 
Супраціву, трымаў сувязь з Віленскай беларускай падпольнай 
арганізацыяй. Напрыканцы 1944-га А. Лапіцкі быў арыштаваны і 
асуджаны. Ягоную справу працягнуў малодшы брат Расьціслаў, які 
пазьней быў арыштаваны і расстраляны. 

Заўвагі Сяргея Ярша 
 
 
ГУТАРКА З БЕЛАРУСАМ АДТУЛЬ 
Наш супрацоўнік меў гутарку з перабежнікам-беларусам, які ўцёк з 

аднаго з шматлікіх лягероў палітычных вязьняў ва Ўсходніх Прусах і  
праз Чэхаславаччыну перайшоў у амэрыканскую зону. Яму 26 год, 
паходзіць ён з Сеньненскага раёну Віцебскае вобласьці БССР. /.../ 
Хто з беларусаў Віцебшчыны ня чуў пра Вяліскія мядзьвежыя лясы? 

Хто ня чуў пра Скрыдлёўскую Пушчу? Яна працягнулася ад Віцебску пад 
Багушэўскую і Сянно. Або пра Цёмны Лес? Ён ідзе таксама ад Віцебску 
аж пад Горы-Горкі. Зьнішчаны і Віцебск, і Вяліж, і Сянно, і Горы-Горкі, 
але засталіся лясы, а ў іх партызанскія аддзелы, якія дагэтуль вядуць 
няроўную, але бязупынную барацьбу. 30 працэнтаў ранейшых 
партызанаў засталіся ў лясах, а да іх далучыліся тысячы новых. Па 
вясковых дарогах можна часта сустрэць прымацаваныя да дрэваў ці  
слупоў лёзунгі: 
Далоў чырвоны фашызм! 
або 



Няхай жыве Вольная Радзіма! 
Аднойчы, калі нас раніцай вязьлі на працу ў Бешанковічы, мы 

пабачылі на стрэлцы,  што паказвала зваротку на Астроўну, вялікі  
плякат: 
Сьмерць бальшавіцкім катам! 
Афіцэр НКВД саскочыў з машыны і садраў плякат. Калі ўвечары мы 

зварочваліся ў турму, там-жа вісеў такі ж самы плякат. Афіцэр НКВД 
зрабіў выгляд, што не заўважыў яго. 
Партызаны ўзрываюць масты, падпальваюць дзяржаўныя склады, 

гаражы і майстэрні МТС, падрыхтаваны для сплаву лес. Часам партызан 
на ральлі здыме з трактару трактарыста, адашле яго да калгасу, а потым 
паліць трактар, тое-ж на дарогах робяць з аўтамашынамі. У самым 
Віцебску яны падмінавалі вайсковую палітычную школу на Полацкім 
базары. Людзей партызаны не чапаюць, але забіваюць розную 
бальшавіцкую нелюдзь. 
Багатая на лясы і пушчы нашая Беларусь. І па сёньняшні дзень 

сапраўднымі гаспадарамі ў іх зьяўляюцца партызаны. Вас гэтае  
зьдзівіць, вы адразу падумаеце, што ў савецкай арміі нестае штыхоў. 
Штыхоў гэтых нават зашмат, але звычайна саветы ніколі не ўжываюць 
чырвонае арміі для змаганьня з партызанамі. Для гэтае мэты яны 
скарыстоўваюць вылучна палякаў, чэхаў і сэрбаў, або “легіёны”, як іх 
называюць на Беларусі. Зразумела, што гэтыя легіёны, незнаёмыя з 
мясцовымі ўмовамі, нясуць у часе барацьбы цяжкія страты. Напрыклад, 
улетку 1948 году адзін польскі легіён быў амаль цалкам зьнішчаны ў 
Скрыдлёўскай пушчы. Толькі ён углыбіўся ў пушчу, як гэтая частка яе  
загарэлася вакол іх наўкруга. Прывяду і другі прыклад. У 1947 г. на 
Ўкраіне, упаўднёвым Палесьсі, выбухнула сялянскае 
супрацьбальшавіцкае паўстаньне. З кажнае сотні сэрбаў, пасланых на 
прыдушэньне гэтага паўстаньня, застаўся ў жывых толькі адзін. Асабліва 
вялікая колькасьць беларускіх партызанаў канцэнтруецца ў Налібоцкай і 
Белавескай пушчах. Там у іх ёсьць нават танкеткі і мінамёты. 
Партызаны карыстаюцца падтрымкай з боку насельніцтва. І саветы 

дваякім чынам змагаюцца з насельніцтвам. Па-першае, высяляюць у 
Заходнія Прусы і Сібір. У 1946 г. на Магілёўшчыне ў раёнах Бялынічаў, 
Клімавічаў, Касьцюковічаў некаторыя вёскі цалкам былі рэпрэсаваныя. 
У савецкіх газэтах сялянаў з гэтых вёскаў называлі “фашыстоўскім 
адродзьдзем”. Гэты сродак не дасягае мэты, бо зашмат незадаволеных, 
каб усіх выселіць. Каб парушыць лучнасьць насельніцтва з партызанамі і 
каб увогуле папоўніць вялікія людзкія страты, якія зазнала ў часе вайны 
Беларусь, саветы замест сасланых беларусаў селяць манголаў, таджыкаў, 
узьбекаў і татараў. Але і гэты сродак не дасягае мэты. Гэтыя 
перасяленцы нічым не нагадваюць ранейшых польскіх асаднікаў. Яны 
таксама сасланыя із сваіх бацькаўшчынаў і толькі мараць аб тым, каб 
зьвярнуцца назад. Яны ня менш за беларусаў ненавідзяць саветы і з 
нецярплівасьцяй чакаюць вызвольнае для ўсіх народаў СССР вайны. 
Усё-ж барацьба партызанаў з саветамі няроўная. Шмат партызанаў 

загінулі сьмерцяй харобрых. Увясну 1946 г. у Віцебску штоноч проста на 
вуліцы імя газэты “Віцебскі Рабочы”, каля электрычнага кіёску фабрыкі 
“Сьцяг Індустрыялізацыі”, расстрэльвалі вяліскіх партызанаў. Але-ж і 



сёньня няхай паспрабуе які-небудзь камісар прайсьці праз той ці іншы 
вяліскі шчыр-лес. Лік партызанаў не зьмяншаецца за конт дэзэртыраў з 
чырвонай арміі і ўцекачоў з шматлікіх канцэтрацыйных лягераў. 
Партызанскімі аддзеламі кіруюць галоўным чынам былыя савецкія 
камандзіры. Барацьба няроўная і ў гэтым яе найбольшая гераічнасьць. 
Вы, беларускія эмігранты, мусіце на ўвесь сьвет крычаць аб тым, што на 
Бацькаўшчыне ў нашых лясох і пушчах штодзень, штоноч ідзе барацьба 
за Вольнасьць і  Незалежнасьць Беларусі. Гэта ваш, а цяпер і мой сьвяты 
абавязак перад сваім Народам. 

Перадрукоўваецца паводле публікацыі ў газэце “Беларускае слова” 
(Заходняя Нямеччына), 1949, 15 студзеня, 5 лютага. 

 
 

ПАРТЫЗАНСКАЯ БАРАЦЬБА НА БЕЛАРУСІ НЕСУПЫННА ТРЫВАЕ 
Кіраўніцтва партызанскай барацьбой і надалей знаходзіцца ў руках 

камандзера Вітушкі. Ён зьяўляецца кіраўніком і партызанаў Прыбалтыкі 
і ўваходзе ў ген[эральны] штаб партызанкі ў СССР. Забясьпечаньне 
зброяй, якое адзін час вельмі кульгала, цяпер цэнтралізаванае і 
ўтвораныя майстэрні папраўкі зброі. Асабліва дапамаглі ў гэтым 
пераходзячыя да нас, партызанаў, чырвонаармейцы і афіцэры, якіх 
звычайна пасьля павароту з акупаваных краінаў (Нямеччыны і Чэхіі), як 
закон, дэпартуюць заўсёды ў глыб Сібіры або на поўнач. 
У жніўні 1948 г. каля в[ёскі] М. адбылася бойка нашае групы з 

аддзелам МВД. Праз тры гадзіны мы мелі 18 самастрэлаў, 7 пісталетаў, 1 
мінамёт, некалькі тысяч набояў і 5 палонных. МВД, пакінуўшы 24 
забітымі на гонях засела ў хатах вёскі, паклікаўшы дапамогу. З 
падыйшоўшага батальёну 21 баец адразу перайшлі да нас і  мы павольна 
адыходзячы схаваліся на адным з нашых “хутароў” у балоце. Нашыя 
страты: 3 забітыя, сярод іх наш груповы Ян Ю. і 7 параненыя. 
Падобныя сутычкі — звычайная рэч і адбываюцца па ўсёй Беларусі. 

Насельніцтва нам спрыяе і памагае, колькі можа, хоць само жывець 
вельмі дрэнна. Нягледзячы на тое, што амаль з кажнае сям’і ёсьць 
дэпартаваныя ў Сібір, Караганду ці Варкуту, аднак дагэтуль з паўмільёна 
жыве яшчэ ў зямлянках і бункерох. Будаўніцтва ідзе павольна, боне 
даюць будаўнічага матар’ялу, які ўвесь забіраюць для вайсковых мэтаў, а 
лес і цэглу вывозяць з Беларусі ў Расею. 
Дзякуючы жыцьцю ў зямлянках, сталаму паўголаду і амаль поўнай 

адсутнасьці лекаў ды мэдычнага пэрсаналю на сяле, сьвірапеюць 
эпідэміі. Напрыклад, у 1948 г. шмат людзей скасілі тыф, дэзынтэрыя. 
Асабліва шмат памёрла дзяцей і моладзі ад сьвінкі, сярод якой вельмі 
пашыраюцца сухоты. 
Тых, што вярнуліся з Нямеччыны, нікога ўжо няма. У лепшым 

выпадку іх павывозілі ўва Ўсходнія Прусы, Прыбалтыку, а мужчынаў 
даўно пазабіралі і іхны лёс напэўна яшчэ ня ведамы, але вельмі многіх 
пастралялі ў Берасьці, Баранавічах і пад Магілёвам. У адказ на гэта 
аб’яднаная група беларускіх і ўкраінскіх партызанаў у 1948 г., увосень, 
зьнішчыла да адзінага чонаўцаў у Кобрыне і ў сакавіку 1949 г. у 
Гайнаўцы. Наш атэнтат на Сталіна не задаўся, але праз месяц злавілі і 
павесілі камісараў асобных прызначэньняў: Маджыкідзе, Васільева і 



Гусарова, якія вызначаліся лютасьцю на допытах у МВД. Наагул прысуд 
нашага суду раней ці пазьней заўсёды выконваецца і гэта ведаюць як 
жыхары, так і камуністыя. Пасьля прысуду заўсёды паведамляецца 
адпаведнае жыхарства лістоўкамі, абвесткамі або поштаю. Вельмі 
няпрыемныя для нас г. зв. рэпатрыянты, якія вяртаюцца цяпер на 
Бацькаўшчыну. Гэтак, напрыклад, вярнуўшаяся Ольга Зубко згубіла не 
аднаго нашага брата. Ёй прысуджана сьмерць на суку, але яна дзесь 
яшчэ хаваецца. Выступала яна таксама і сьведкаю на зачыненым судзе 
супраць паэткі Л. Г. [Ларысы Геніюш — С. Ё.] у Менску ўлетку 1948 г. Л. 
Г. высланая цяпер за Ўрал. Наколькі вядома, галоўнае абвінавачваньне 
супраць паэткі было ў падтрыманьні сувязі з Радай БНР і адным 
беларусам у Нямеччыне [Міколам Абрамчыкам — С. Ё.]. 

Успаміны партызана перадрукоўваюцца паводле публікацыі ў 
бюлетэні “Вольнае слова” (Заходняя Нямеччына), 1950,  № 1 (10), 

студзень-люты. 
 

СУЧАСНЫЯ ЛЯГЕНДЫ ПАЛЕСЬСЯ 
Рэпартажы партызанскіх баёў 
Аблога прарваная 
Усё жывое, усё, што дыхала на нашым маленькім востраве балотаў 

роднага Палесься — мусела загінуць. Трэцяга лютага, на сьвітаньні, 
кончылася колькітыднёвая грозная цішыня бальшавіцкае аблогі. Густы 
артылерыйскі агонь засыпаў усю нашую абтоку гранатамі ды зьмяшаў у 
вадно сьнег, умерзлую зямлю, кускі лёду і лес. За пару гадзінаў наш 
абток пакрыўся соткаю ямаў ад снарадаў і бомбаў з пяці варожых 
самалётаў, што ўвесь час кружылі над нашымі галовамі. На скраі балотаў 
стаяць гатовыя да руху 13 танкаў. Бой за жыцьцё пачаўся. 
Праз грукат выбухаў ды стрэлаў чуецца голас Язэпа Т.: “Трымайцеся, 

браты. Дагэтуль мы ўсюдых перамагалі. Пераможам і цяпер!”. І наш 
груповы адказывае за нас усіх: “Мы вытрымаем і Беларусь будзе жыць”. 
Так, будзе жыць. Максім Ш., наш мужны кулямётнік нязьлічоных боек і 
адначасна паэта, ужо бача візыю будучыні: “Вінтоўкі нашае групы 
ўзьняліся для салюту вольнаму беларускаму народу!”. 
Жудасны бальшавіцкі напад. Аднак мацнейшыя за бальшавіцкія палкі  

і нязьлічоную колькасьць амуніцыі воля да жыцьця і перамогі беларускіх 
партызанаў. Супраць нашае не асабліва вялікае лікам групы бальшавікі 
за чатыры тыдні аблогі сьцягнулі некалькі палкоў войска, тры батарэі  
гарматаў ды 20 танкаў. 
Але партызаны трымаліся. З фанатычнай верай трымаліся яны нават 

тады, калі выглядала, што ўсё было згублена. Гэта больш чым дзіўна, як 
Усевалад К. вырваў з рук ворага амаль пэўную перамогу. 
Паўшы сьмерцяю адважных камандзір Іван Р. з адзінаццацьцю 

сябрамі два дні трымаў сваю пазыцыю. Чатыры разы паранены Максім 
Ш. ляжыць на сваім месцы і ні боль, ні небясьпека ня выціскаюць з 
ягоных губ нічога, апрача: “Біцца, біцца да апошняга!” 
Траплены ў руку і грудзі груповы Андрэй Р., якому гады і партызанка 

ўкінулі ўжо серабро ў валасы, ляжыць на насілках і нясупынна падае 
каманду сваёй групе. Мікола В., групка якога высунутая на перадавы 
рог абтоку і адрэзаная ад нас, сам цяжка ранены вядзе сваю групку ў 



атаку і бальшавіцкія гады разьбягаюцца перад імі. І Сяргей І. з пяцьцю 
сябрамі, адрэзаны ад нас соткаю бальшавікоў, нападае сам і бяз ніякіх 
стратаў прабіваецца да нас. Кажны з нас ведае, што мусіць змагацца да 
апошняга. Таму ўсім зразумелы быў загад камандзіра: “Загадваю: 
прарваць аблогу ў паўдзённым кірунку і адыходзіць на новыя 
становішчы пад сяло У.” 
Мы адыходзім і маем з сабою нават дзесяток палонных. Дарэмна 

сталінцы кінулі дзеля нашага зьнішчэньня мільённай вартасьці 
амуніцыю, дарэмныя былі іхныя страты людзьмі. Мы адыйшлі ў поўным 
парадку і змагаемся далей. 
 
Трывога на балоце 
Дзеля бясьпекі нашых “хутароў” сярод балотных імшараў Г., пару 

кілёмэтраў ад балота, у пералеску, уладжаная абсэрвацыйная пазыцыя 
партызанскай чацьверкі. Яна прадбачаная на выпадак, калі-б 
бальшавікі задумалі напасьці на нас з заду. 
Крыху далей падгатаваныя добра замаскаваныя галінамі і мохам 

пазыцыі на выпадак бойкі. Цяпер яны пустыя ціха на ўскраі балота. 
Партызаны і зброя будуць там тады, калі пакажацца вораг. 
Раптам трывога! Зацята сьціскаючы вінтоўкі бягуць сябры праз 

балотныя вокны, скачачы з купіны на купіну. Над пералескам 
узьвіваецца зялёная ракета — сыгнал падазронага руху бальшавіцкага 
войска на шасэ. 
Батальён дзеліцца на групы. Сябры сьпяшаюцца, каб заняць свае 

постані на падрыхтаваных пазыцыях ды належна сустрэць ворага. З 
мінутнай дакладнасьцяй яны займаюць свае стаянкі. Сусед 
перагукаецца з суседам, група з групай, — за некалькі мінутаў 
раскінуўся моцны ланцуг баявога фронту. 
Усе чакаюць ворага. На пазыцыях магільная, напружаная цішыня. 

Ніводнага гуку, ні трэску сухога гальля пад нагамі, ні лязгу вінтовак. 
Фінкі ды вінтоўкі заціснутыя моцна ў рукох. Кажны чуе біцьцё свайго 
сэрца. Што хвіліну можа паказацца вораг.  
Ды гэта была толькі проба. 
Сябры ўпэўненым крокам вяртаюцца на свой “хутар”, здаволеныя 

вынікам. Яны гатовыя выканаць свой абавязак з дакладнасьцяй 
гадзіньніка. 
“Вораг нас ніколі не застане негатовымі”, — самаўпэўнена разважаюць 

сябры, ідучы па купінах балота. Тут, таксама, як і па ўсіх вялікіх 
прасторах лясоў і балотаў Беларусі беларускія партызаны гатовыя ў 
кажны мамэнт стаць, каб дужацца з ворагам-акупантам. 
 
Дзе гучыць бойка 
Саколкі гудуць… Небакрай вёскі Саколкі займаецца заравам ад 

кіпячага там партызанскага бою з чырвоным акупантам. Наш аддзел 
сьпяшаецца на дапамогу братом. Мы шпаркім, раскідным шэрагам 
крочым з пералеску на жытнікі. Чуваць ужо нават брэх дзехцяроўкі. 
Цемра ўсё больш гусьцее. Вар бойкі не змаўкае ні на хвіліну. Цяпер 
выразна разрозьніваем груканьне нашага і чонаўскага мінамётаў. Цяпер 



бачым і скрайнія хаты Саколак, што шугаюць буйным полымем 
падпаленыя бальшавіцкімі катамі. 
У паўвярсьце спасьцярагаем натоўп людзей, старых, жанчынаў і 

дзяцей. Чуецца плач. Хуткая каманда: 
— Васіль і Мікіта ў разьведку! Шпарка — хто, што? 
І двох сяброў маланкава зьнікаюць у кірунку дарогі. Мы крочым далей 

зусім не хаваючыся, бо нас скрывае ад ворага цемень ночы. Праз 
мінутаў 20, амаль каля самага месца бойкі, паведамляюць сябры, 
высланыя ў разьведку: 
— Сялянаў вёскі Саколка гоняць этапам у Бабруйск. Канвой з 25 

энкавудыстаў і дзесятка чырвонаармейцаў. 
— Рыгорава група і два цяжкія самастрэлы: адбіць! Жадаючых 

далучыць да батальёну пасьля гутаркі з Мікітаю. Выкананьне 
паведаміць! — чуецца ціхі ды рашучы голас батальённага Янкі. Частка 
сяброў шпарка зьнікае ў цемры.  
Пасьля кароткай каманды нашая частка ўзьнімаецца і за сваім 

камандзірам набягаем на ворага з левага боку. Сябры бягуць супраць 
сьмертаноснага граду зацеміўшага нас бальшавіцкага кулямёту, ды пад 
нашым дружным сьмелым націскам вораг губляецца і пачынае ўцякаць. 
Бойка канчаецца. Знайходзім шмат геройскаю сьмерцяю паўшых і  

нашых сяброў, якія болей пары трымаліся супроць акупанцкага засільля. 
Няма і нашага батальённага камандзіра, харобрага Янкі Г. Ён і яшчэ 
двох сяброў нашага батальёну палі на полі славы, каб жыў беларускі  
народ. 
Сэрцы беларускіх партызанаў дагарэлі ў баі за Беларусь. 

Працярэбленыя партызанскія рады папаўняюць новыя ахвотнікі з 
адбітай вёскі. На чале батальёну становіцца загартаваны ў шматлікіх 
баёх і адзначаны не адной баявой ранай новы адважны камандзір 
Максім Р. 

Лесавік 
Перадрукоўваецца паводле публікацыі ў газэце “Беларус” (Нью-Ёрк), 

1952, 30 траўня, № 3. 
 
 

ВЕСТКІ З БАЦЬКАЎШЧЫНЫ 
“…Пытаешся як нам паводзілася ўвесь гэты час? Пачну з пачатку: ад 

чэрвеня 1944 году да ліпеня 1945 году мы былі ў Беласточчыне, у гэтым з 
20 жніўня 1944 да ліпеня 1945 — у самым Беластоку. За гэты час 
бальшавікі вывезьлі з Беласточчыны нешта з 20000 чалавек, аб якіх я 
знаю, перабілі каля 500 жыўшых яшчэ там жыдоў, пагвалцілі да сьмерці 
пару тысяч жанчын і дзяўчат (ад 8 гадоў узвыш), якіх вывезьлі з Прусіі. З 
Прусіі вывезьлі таксама нашых беларусаў, якіх там было звыш 400000 і  
вялікую колькасьць палякаў, якія ў гэты час там знаходзіліся. Палякаў 
вывезьлі ў Польшчу, а беларусаў, украінцаў і рускіх і іншых — на поўнач 
СССР і за Ўрал. Немцаў-мужчынаў перабілі да апошняга, а жанчын 
зьнявольвалі да сьмерці. Матка мая бачыла, як палілі Данцыг, перад 
гэтым было зьнішчана амаль усё нямецкае насельніцтва, прыблізна 
100000 чалавек. 



З беларускіх дзеячоў зьнішчылі сям’ю Філіповічаў (натарыюса і  
сакратара Суда), сям’ю рэдактара газеты (ужо забыўся як ён зваўся), 
Казака, што трымаў кнігарню, а крыху пазьней — усю інтэлегенцыю — 
усіх лекараў, настаўнікаў і г.д. Я добра ведаю, што з Вялейкі і акругі каля 
25% жыхароў паехала ў Польшчу, падаўшыся за палякаў, другія 25% — 
былі вывезены бальшавікамі за Ўрал і на поўнач СССР. Разам зь імі была 
вывезена і маці сябры Т., якую відаць ён пазьней — у 1948 годзе 
сьцягнуў у Францыю, бо яна ўроджаная францужанка. 
Папрывозілі на Беларусь шмат людзей з-за Волгі — пераважна 

мужчын. Ім тут падавалі нашых жанчын за жонкі — неяк жывуць. 
Завуцца яны цяпер або беларусамі, або літоўцамі — у залежнасці на якой 
жывуць тэрыторыі. Паслугоўваюцца ўжо беларускаю або літоўскаю 
моваю з татарска-цюрскімі словамі і абаротамі. “Папраўляюць” расу 
нашага насельніцтва, збліжаючы яго да кіргізкага, коміпермяцкага ды 
іншых — “сродных нашаму вялікаму”. 
Усё гэта адбываецца ў поўным “спакою” і жалезным “парадку”. Калі 

ўзяць дачыненьні чалавека да чалавека, дык тут наглядаецца нейкае 
дзіўнае зьявішча: людзі спакойна, раўнадушна, бяз злосьці, але як-бы 
пад ціскам нейкай незразумелай неабходнасьці, пішчаць, гоняць нас, або 
таўкуць “па ўказу партыі і правітельства”, ня маючы пры гэтым 
абсалютна ніякіх дакораў сумленьня, ні жаласьці, нічога… адно 
сьвірэпае, жудаснае “спакойствие”… 
Я бачыў некалі ў 1944 годзе ў Вільні, як савецкі баец жуў хлеб, стоячы 

разам із сваім аддзелам на адпачынку перад Сьвята-Духавым 
манастыром, які падчас вайны быў пераменены на лазарэт. З манастыра 
былі выкінуты на вуліцу паміраць нямецкія раненыя і хворыя салдаты. 
Голыя трупы сёстраў міласэрдзя віселі ў вокнах манастыра, а дзьве  
сільнейшыя канчаліся пад вочарадзьдзю байцоў, якія іх зьнявольвалі ў 
браме. Воддаль стагнаў ранены немец. Баец, жуўшы хлеб, папрасіў у 
суседа вінтоўку і прыцэліўся ў раненага, холадна, спакойна, усё 
трымаючы хлеб у руцэ. Немец застагнаў мацней, баец спусьціў курок, 
але ня выстраліў, бо ў вінтоўцы не было патронаў. Баец вылаяўся сочна 
ад “матушкі” да “бацюшкі”, і спакоўна прабіў раненага штыхом. 
Падаю табе гэтую агідную сцэну, якую вось не магу забыць ужо 8 

гадоў, каб вы там зразумелі, што і як рабілася, якая была псыхіка 
пераможцаў і цяперашніх валадароў нашае Бацькаўшчыны… Да 
сярэдзіны 1949-га мы пераважна былі ў лясох і “адудзячваліся” нашым 
“апякуном” як маглі… пасьля “расплыліся” і ступнёва легалізаваліся, але… 
ня ўсім аднолькава пашэньціла… Цяпер выконваем 3 пункт 
інструкцыі. Цяжка з высылкаю вестак, вельмі-ж абсадзілі граніцу. Але 
пры дапамозе сувязі, аднак, час ад часу атрымоўваем і Вам можам 
пераказаць… 
Да хуткага ўжо (можа праз годзік) пабачаньня. Твой Л. “Прывітаньне 

для сябры Т., дзе ён цяпер?”. 
Перадрукоўваецца паводле публікацыі ў газэце “Незалежная Беларусь” 

(Лянгэнфэльд, Заходняя Нямеччына), 1953, №1 (7), студзень. 
 

Эміграцыйныя публікацыі падрыхтаваў да друку Сяргей Ёрш 

